
John 1Yuhanna 1

1 Aadi mein vachan tha, aur vachan Parmeshwar ke saath tha, aur vachan Parmeshwar tha.

2 Yahi aadi mein Parmeshwar ke saath tha.

3 Sab kuchh usi ke dwara utpann huaa aur jo kuchh utpann huaa hai, us mein se koi bhi vastu uske
bina utpann na hui.

4 Us mein jeevan tha; aur vah jeevan manushyon ki jyoti thi.

5 Aur jyoti andhakaar mein chamakti hai; aur andhakaar ne use grahan na kiya.

6 Ek manushya Parmeshwar ki or se aa upasthit huaa jis ka naam Yuhanna tha.

7 Yah gavahi dene aaya, ki jyoti ki gavahi de, taki sab uske dwara vishwaas layen.

8 Vah aap to vah jyoti na tha, parantu us jyoti ki gavahi dene ke liye aaya tha.

9 Sachchi jyoti jo har ek manushya ko prakashit karti hai, jagat mein aanevali thi.

10 Vah jagat mein tha, aur jagat uske dwara utpann huaa, aur jagat ne use nahi pahichana.

11 Vah apne ghar aaya aur uske apnon ne use grahan nahi kiya.

12 Parantu jitnon ne use grahan kiya, us ne unhein Parmeshwar ke santaan hone ka adhikaar diya,
arthaat unhein jo uske naam par vishwaas rakhte hain.

13 Ve na to lohu se, na shareer ki ichchha se, na manushya ki ichchha se, parantu Parmeshwar se
utpann hue hain.

14 Aur vachan dehdhari huaa; aur anugrah aur sachchai se paripoorn hokar hamare beech mein
dera kiya, aur ham ne us ki aisi mahima dekhi, jaisi pita ke eklaute ki mahima.

15 Yuhanna ne uske vishay mein gavahi di, aur pukarkar kaha, ki yah vahi hai, jis ka main ne varnan
kiya, ki jo mere baad aa raha hai, vah mujh se badhkar hai kyonki vah mujh se pahile tha.

16 Kyonki us ki paripoornata se ham sab ne praapt kiya arthaat anugrah par anugrah.

17 Isliye ki vyavastha to Musa ke dwara di gai; parantu anugrah, aur sachchai Yeshu Masih ke dwara
pahunchi.

18 Parmeshwar ko kisi ne kabhi nahi dekha, eklauta putra jo pita ki god mein hain, usi ne use
pragat kiya.

19 Yuhanna ki gavahi yah hai, ki jab Yahudiyon ne Yerushalem se yajkon aur leveeyon ko us se yah
poochhne ke liye bheja, ki tu kaun hai?

20 To us ne yah maan liya, aur inkaar nahi kiya parantu maan liya ki main Masih nahi hoon.



21 Tab unhonne us se poochha, to phir kaun hai? Kya tu eliyyaah hai? Us ne kaha, main nahi hoon:
to kya tu vah bhavishyadwakta hai? Us ne uttar diya, ki nahi.

22 Tab unhonne us se poochha, phir tu hai kaun? Taki ham apne bhejne valon ko uttar dein; tu
apne vishay mein kya kahta hai?

23 Us ne kaha, main jaisa yashayaah bhavishyadwakta ne kaha hai, jangal mein ek pukarne vale ka
shabd hoon ki tum Prabhu ka maarg seedha karo.

24 Ye phareesiyon ki or se bheje gaye the.

25 Unhonne us se yah prashn poochha, ki yadi tu na Masih hai, aur na eliyyaah, aur na vah
bhavishyadwakta hai, to phir baptisma kyon deta hai?

26 Yuhanna ne un ko uttar diya, ki main to jal se baptisma deta hoon; parantu tumhare beech mein
ek vyakti khada hai, jise tum nahi jante.

27 Arthaat mere baad aanevala hai, jis ki jooti ka bandh main kholne ke yogya nahi.

28 Ye batein yardan ke paar baitniyyaah mein hui, jahan Yuhanna baptisma deta tha.

29 Doosre din us ne Yeshu ko apni or aate dekhkar kaha, dekho, yah Parmeshwar ka memna hai, jo
jagat ke paap utha le jata hai.

30 Yah vahi hai, jis ke vishay mein main ne kaha tha, ki ek puroosh mere peechhe aata hai, jo mujh
se shreshth hai, kyonki vah mujh se pahile tha.

31 Aur main to use pahichanta na tha, parantu isliye main jal se baptisma deta huaa aaya, ki vah
istrayel par pragat ho jaye.

32 Aur Yuhanna ne yah gavahi di, ki main ne aatma ko kabootar ki nai aakaash se utarte dekha hai,
aur vah us par thahar gaya.

33 Aur main to use pahichanta nahi tha, parantu jis ne mujhe jal se baptisma dene ko bheja, usi ne
mujh se kaha, ki jis par tu aatma ko utarte aur thaharte dekhe; vahi pavitra aatma se baptisma
denevala hai.

34 Aur main ne dekha, aur gavahi di hai, ki yahi Parmeshwar ka putra hai.

35 Doosre din phir Yuhanna aur uske chelon mein se do jan khade hue the.

36 Aur us ne Yeshu par jo ja raha tha drishti karke kaha, dekho, yah Parmeshwar ka memna hai.

37 Tab ve donon chele us ki yah sunkar Yeshu ke peechhe ho liye.

38 Yeshu ne phirkar aur un ko peechhe aate dekhkar un se kaha, tum kis ki khoj mein ho? Unhonne
us se kaha, he rabbi, arthaat (he guru) tu kahan rahta hai? Us ne un se kaha, chalo, to dekh loge.

39 Tab unhonne aakar uske rahne ka sthaan dekha, aur us din usi ke saath rahe; aur yah dasvein
ghante ke lagbhag tha.



40 Un donon mein se jo Yuhanna ki baat sunkar Yeshu ke peechhe ho liye the, ek to Shamaun
Patras ka bhai andriyaas tha.

41 Us ne pahile apne sage bhai Shamaun se milkar us se kaha, ki ham ko khristus arthaat Masih mil
gaya.

42 Vah use Yeshu ke paas laya: Yeshu ne us par drishti karke kaha, ki tu Yuhanna ka putra Shamaun
hai, tu kepha, arthaat Patras kahlayega.

43 Doosre din Yeshu ne galeel ko jana chaha; aur phileppus se milkar kaha, mere peechhe ho le.

44 Phileppus to andriyaas aur Patras ke nagar baitsaida ka nivasi tha.

45 Phileppus ne natnayel se milkar us se kaha, ki jis ka varnan Musa ne vyavastha mein aur
bhavishyadwaktaon ne kiya hai, vah ham ko mil gaya; vah Yusuf ka putra, Yeshu nasri hai.

46 Natnayel ne us se kaha, kya koi achchhi vastu bhi nasrat se nikal sakti hai? Phileppus ne us se
kaha, chalkar dekh le.

47 Yeshu ne natnayel ko apni or aate dekhkar uske vishay mein kaha, dekho, yah sachmuch istrayeli
hai: is mein kapat nahi.

48 Natnayel ne us se kaha, tu mujhe kahan se janta hai? Yeshu ne us ko uttar diya; us se pahile ki
phileppus ne tujhe bulaya, jab tu anjeer ke ped ke tale tha, tab main ne tujhe dekha tha.

49 Natnayel ne us ko uttar diya, ki he rabbi, tu Parmeshwar ka putra hai; tu istrayel ka maharaja hai.

50 Yeshu ne us ko uttar diya; main ne jo tujh se kaha, ki main ne tujhe anjeer ke ped ke tale dekha,
kya tu isi liye vishwaas karta hai? Tu is se bade bade kaam dekhega.

51 Phir us se kaha, main tum se sach sach kahta hoon ki tum swarg ko khula huaa, aur Parmeshwar
ke swargadooton ko oopar jate aur manushya ke putra ke oopar utarte dekhoge.



John 2Yuhanna 2

1 Phir us se kaha, main tum se sach sach kahta hoon ki tum swarg ko khula huaa, aur Parmeshwar
ke swargadooton ko oopar jate aur manushya ke putra ke oopar utarte dekhoge.

2 Phir teesre din galeel ke kana mein kisi ka byaah tha, aur Yeshu ki mata bhi vahan thi.

3 Aur Yeshu aur uske chele bhi us byaah mein nevte gaye the.

4 Jab dakhras ghat gaya, to Yeshu ki mata ne us se kaha, ki un ke paas dakhras nahi raha.

5 Yeshu ne us se kaha, he mahila mujhe tujh se kya kaam? Abhi mera samay nahi aaya.

6 Us ki mata ne sevkon se kaha, jo kuchh vah tum se kahe, vahi karna.

7 Vahan Yahudiyon ke shuddh karne ki reeti ke anusaar patthar ke chha: matke dhare the, ji mein
do do, teen teen man samata tha.

8 Yeshu ne un se kaha, ab nikalkar bhoj ke pradhaan ke paas le jao.

9 Ve le gaye, jab bhoj ke pradhaan ne vah pani chakha, jo dakhras ban gaya tha, aur nahi janta tha,
ki vah kahan se aaya he, (parantu jin sevkon ne pani nikala tha, ve jante the) to bhoj ke
pradhaan ne doolhe ko bulakar, us se kaha.

10 Har ek manushya pahile achchha dakhras deta hai aur jab log peekar chhak jate hain, tab
madhyam deta hai; parantu tu ne achchha dakhras ab tak rakh chhoda hai.

11 Yeshu ne galeel ke kana mein apna yah pahila chinh dikhakar apni mahima pragat ki aur uske
chelon ne us par vishwaas kiya.

12 Is ke baad vah aur us ki mata aur uske bhai aur uske chele kaphranhoom ko gaye aur vahan
kuchh din rahe.

13 Yahudiyon ka phasah ka parva nikat tha aur Yeshu Yerushalem ko gaya.

14 Aur us ne mandir mein bail aur bhed aur kabootar ke bechne valon or sarraphon ko baithe hue
paya.

15 Aur rassiyon ka koda banakar, sab bhedon aur bailon ko mandir se nikaal diya, aur sarraphon ke
paise bithra diye, aur peedhon ko ulat diya.

16 Aur kabootar bechne valon se kaha; inhein yahan se le jao: mere pita ke bhavan ko vyapaar ka
ghar mat banao.

17 Tab uske chelon ko smaran aaya ki likha hai, tere ghar ki dhun mujhe kha jayegi.

18 Is par Yahudiyon ne us se kaha, tu jo yah karta hai to hamein kaun sa chinh dikhata hai?

19 Yeshu ne un ko uttar diya; ki is mandir ko dha do, aur main use teen din mein khada kar doonga.



20 Yahudiyon ne kaha; is mandir ke banane mein chhiyalees varsh lage hein, aur kya tu use teen din
mein khada kar dega?

21 Parantu us ne apni deh ke mandir ke vishay mein kaha tha.

22 So jab vah murdon mein se ji utha to uske chelon ko smaran aaya, ki us ne yah kaha tha; aur
unhonne pavitra shastra aur us vachan ki jo Yeshu ne kaha tha, prateeti ki.

23 Jab vah Yerushalem mein phasah ke samay parva mein tha, to bahuton ne un chinhon ko jo vah
dikhata tha dekhkar uske naam par vishwaas kiya.

24 Parantu Yeshu ne apne aap ko un ke bharose par nahi chhoda, kyonki vah sab ko janta tha.

25 Aur use prayojan na tha, ki manushya ke vishay mein koi gavahi de, kyonki vah aap hi janta tha,
ki manushya ke man mein kya hai

1 Phareesiyon mein se neekudemus naam ek manushya tha, jo Yahudiyon ka sardaar tha.

2 Us ne raat ko Yeshu ke paas aakar us se kaha, he rabbi, ham jante hain, ki tu Parmeshwar ki or se
guru ho kar aaya hai; kyonki koi in chinhon ko jo tu dikhata hai, yadi Parmeshwar uske saath na
ho, to nahi dikha sakta.

3 Yeshu ne us ko uttar diya; ki main tujh se sach sach kahta hoon, yadi koi naye sire se na janme to
Parmeshwar ka rajya dekh nahi sakta.

4 Neekudemus ne us se kaha, manushya jab boodha ho gaya, to kyonkar janm le sakta hai? Kya vah
apni mata ke garbh mein doosri baar pravesh karke janm le sakta hai?

5 Yeshu ne uttar diya, ki main tujh se sach sach kahta hoon; jab tak koi manushya jal aur aatma se
na janme to vah Parmeshwar ke rajya mein pravesh nahi kar sakta.

6 Kyonki jo shareer se janma hai, vah shareer hai; aur jo aatma se janma hai, vah aatma hai.

7 Achambha na kar, ki main ne tujh se kaha; ki tumhein naye sire se janm lena avashya hai.

8 Hava jidhar chahti hai udhar chalti hai, aur tu uska shabd sunta hai, parantu nahi janta, ki vah
kahan se aati aur kidhar ko jati hai? Jo koi aatma se janma hai vah aisa hi hai.

9 Neekudemus ne us ko uttar diya; ki ye batein kyonkar ho sakti hain?

10 Yah sunkar Yeshu ne us se kaha; tu istrayeliyon ka guru ho kar bhi kya in baton ko nahi
samajhta?

11 Main tujh se sach sach kahta hoon ki ham jo jante hain, vah kahte hain, aur jise ham ne dekha
hai us ki gavahi dete hain, aur tum hamari gavahi grahan nahi karte.

12 Jab main ne tum se prithvi ki batein kahi, aur tum prateeti nahi karte, to yadi main tum se swarg
ki batein kahun, to phir kyonkar prateeti karoge?

13 Aur koi swarg par nahi chadha, keval vahi jo swarg se utra, arthaat manushya ka putra jo swarg
mein hai.

14 Aur jis reeti se Musa ne jangal mein saamp ko oonche par chadhaya, usi reeti se avashya hai ki
manushya ka putra bhi oonche par chadhaya jaye.

15 Taki jo koi vishwaas kare us mein anant jeevan paye.

16 Kyonki Parmeshwar ne jagat se aisa prem rakha ki us ne apna eklauta putra de diya, taki jo koi us
par vishwaas kare, vah naash na ho, parantu anant jeevan paye.

17 Parmeshwar ne apne putra ko jagat mein isliye nahi bheja, ki jagat par dand ki aagya de parantu
isliye ki jagat uske dwara uddhaar paye.



18 Jo us par vishwaas karta hai, us par dand ki aagya nahi hoti, parantu jo us par vishwaas nahi
karta, vah doshi thahar chuka; isliye ki us ne Parmeshwar ke eklaute putra ke naam par
vishwaas nahi kiya.

19 Aur dand ki aagya ka karan yah hai ki jyoti jagat mein aai hai, aur manushyon ne andhakaar ko
jyoti se adhik priya jana kyonki un ke kaam bure the.

20 Kyonki jo koi burai karta hai, vah jyoti se bair rakhta hai, aur jyoti ke nikat nahi aata, aisa na ho
ki uske kamon par dosh lagaya jaye.

21 Parantu jo sachchai par chalta hai vah jyoti ke nikat aata hai, taki uske kaam pragat hon, ki vah
Parmeshwar ki or se kiye gaye hain.

22 Is ke baad Yeshu aur uske chele yahoodiya desh mein aaye; aur vah vahan un ke saath rahkar
baptisma dene laga.

23 Aur Yuhanna bhi shalem ke nikat ainon mein baptisma deta tha. Kyonki vahan bahut jal tha aur
log aakar baptisma lete the.

24 Kyonki Yuhanna us samay tak jelkhane mein nahi dala gaya tha.

25 Vahan Yuhanna ke chelon ka kisi Yahudi ke saath shuddhi ke vishay mein vaad-vivaad huaa.

26 Aur unhonne Yuhanna ke paas aakar us se kaha, he rabbi, jo vyakti yardan ke paar tere saath tha,
aur jis ki tu ne gavahi di hai dekh, vah baptisma deta hai, aur sab uske paas aate hain.

27 Yuhanna ne uttar diya, jab tak manushya ko swarg se na diya jaye tab tak vah kuchh nahi pa
sakta.

28 Tum to aap hi mere gavaah ho, ki main ne kaha, main Masih nahi, parantu uske aage bheja gaya
hoon.

29 Jis ki dulhin hai, vahi doolha hai: parantu doolhe ka mitra jo khada huaa us ki sunta hai, doolhe
ke shabd se bahut harshit hota hai; ab mera yah harsh poora huaa hai.

30 Avashya hai ki vah badhe aur main ghatun.

31 Jo oopar se aata hai, vah sarvottam hai, jo prithvi se aata hai vah prithvi ka hai; aur prithvi ki hi
batein kahta hai: jo swarg se aata hai, vah sab ke oopar hai.

32 Jo kuchh us ne dekha, aur suna hai, usi ki gavahi deta hai; aur koi us ki gavahi grahan nahi karta.

33 Jis ne us ki gavahi grahan kar li us ne is baat par chhaap de di ki Parmeshwar sachcha hai.

34 Kyonki jise Parmeshwar ne bheja hai, vah Parmeshwar ki batein kahta hai: kyonki vah aatma
naap napkar nahi deta.

35 Pita putra se prem rakhta hai, aur us ne sab vastuein uske haath mein de di hain.



36 Jo putra par vishwaas karta hai, anant jeevan uska hai; parantu jo putra ki nahi manta, vah
jeevan ko nahi dekhega, parantu Parmeshwar ka krodh us par rahta hai.



John 4Yuhanna 4

1 Phir jab Prabhu ko maloom huaa, ki phareesiyon ne suna hai, ki Yeshu Yuhanna se adhik chele
banata, aur unhein baptisma deta hai.

2 (yadyapi Yeshu aap nahi varan uske chele baptisma dete the).

3 Tab yahoodiya ko chhodkar phir galeel ko chala gaya.

4 Aur us ko samriya se hokar jana avashya tha.

5 So vah sookhaar naam samriya ke ek nagar tak aaya, jo us bhoomi ke paas hai, jise Yakub ne apne
putra Yusuf ko diya tha.

6 Aur Yakub ka kooaan bhi vahi tha; so Yeshu maarg ka thaka huaa us kooyen par yon hi baith gaya,
aur yah baat chhathe ghante ke lagbhag hui.

7 Itne mein ek samri stri jal bharne ko aai: Yeshu ne us se kaha, mujhe pani pila.

8 Kyonki uske chele to nagar mein bhojan mol lene ko gaye the.

9 Us samri stri ne us se kaha, tu Yahudi hokar mujh samri stri se pani kyon mangta hai? (kyonki
Yahudi samriyon ke saath kisi prakaar ka vyavhaar nahi rakhte).

10 Yeshu ne uttar diya, yadi tu Parmeshwar ke vardaan ko janti, aur yah bhi janti ki vah kaun hai jo
tujh se kahta hai; mujhe pani pila to tu us se mangti, aur vah tujhe jeevan ka jal deta.

11 Stri ne us se kaha, he Prabhu, tere paas jal bharne ko to kuchh hai bhi nahi, aur kooaan gahira
hai: to phir vah jeevan ka jal tere paas kahan se aaya?

12 Kya tu hamare pita Yakub se bada hai, jis ne hamein yah kooaan diya; aur aap hi apne santaan,
aur apne dhoron samet us mein se peeya?

13 Yeshu ne us ko uttar diya, ki jo koi yah jal peeyega vah phir pyasa hoga.

14 Parantu jo koi us jal mein se peeyega jo main use doonga, vah phir anantakaal tak pyasa na hoga:
varan jo jal main use doonga, vah us mein ek sota ban jayega jo anant jeevan ke liye umadta
rahega.

15 Stri ne us se kaha, he Prabhu, vah jal mujhe de taki main pyasi na houn aur na jal bharne ko itni
door aaun.

16 Yeshu ne us se kaha, ja, apne pati ko yahan bula la.

17 Stri ne uttar diya, ki main bina pati ki hoon: Yeshu ne us se kaha, tu theek kahti hai ki main bina
pati ki hoon.

18 Kyonki tu paanch pati kar chuki hai, aur jis ke paas tu ab hai vah bhi tera pati nahi; yah tu ne
sach kaha hai.



19 Stri ne us se kaha, he Prabhu, mujhe gyaat hota hai ki tu bhavishyadwakta hai.

20 Hamare baap dadon ne isi pahaad par bhajan kiya: aur tum kahte ho ki vah jagah jahan bhajan
karna chahiye Yerushalem mein hai.

21 Yeshu ne us se kaha, he nari, meri baat ki prateeti kar ki vah samay aata hai ki tum na to is
pahaad par pita ka bhajan karoge na Yerushalem mein.

22 Tum jise nahi jante, uska bhajan karte ho; aur ham jise jante hain uska bhajan karte hain; kyonki
uddhaar Yahudiyon mein se hai.

23 Parantu vah samay aata hai, varan ab bhi hai jis mein sachche bhakt pita ka bhajan aatma aur
sachchai se karenge, kyonki pita apne liye aise hi bhajan karne valon ko dhoondhta hai.

24 Parmeshwar aatma hai, aur avashya hai ki uske bhajan karne vale aatma aur sachchai se bhajan
karein.

25 Stri ne us se kaha, main janti hoon ki Masih jo khreestus kahlata hai, aanevala hai; jab vah
aayega, to hamein sab batein bata dega.

26 Yeshu ne us se kaha, main jo tujh se bol raha hoon, vahi hoon.

27 Itne mein uske chele aa gaye, aur achambha karne lage, ki vah stri se batein kar raha hai; taubhi
kisi ne na kaha, ki tu kya chahta hai? Ya kis liye us se batein karta hai.

28 Tab stri apna ghada chhodkar nagar mein chali gai, aur logon se kahne lagi.

29 Aao, ek manushya ko dekho, jis ne sab kuchh jo main ne kiya mujhe bata diya: kahi yah to Masih
nahi hai?

30 So ve nagar se nikalkar uske paas aane lage.

31 Itne mein uske chele Yeshu se yah binti karne lage, ki he rabbi, kuchh kha le.

32 Parantu us ne un se kaha, mere paas khane ke liye aisa bhojan hai jise tum nahi jante.

33 Tab chelon ne aapas mein kaha, kya koi uske liye kuchh khane ko laya hai?

34 Yeshu ne un se kaha, mera bhojan yah hai, ki apne bhejne vale ki ichchha ke anusaar chalun aur
uska kaam poora karun.

35 Kya tum nahi kahte, ki katni hone mein ab bhi chaar maheene pade hain? Dekho, main tum se
kahta hoon, apni aankhe uthakar kheton par drishti dalo, ki ve katni ke liye pak chuke hain.

36 Aur katne vala majdoori pata, aur anant jeevan ke liye phal batorta hai; taki bone vala aur katne
vala donon milkar aanand karein.

37 Kyonki is par yah kahavat theek baithti hai ki bone vala aur hai aur katne vala aur.

38 Main ne tumhein vah khet katne ke liye bheja, jis mein tum ne parishram nahi kiya: auron ne
parishram kiya aur tum un ke parishram ke phal mein bhagi hue.



39 Aur us nagar ke bahut samriyon ne us stri ke kahne se, jis ne yah gavahi di thi, ki us ne sab kuchh
jo main ne kiya hai, mujhe bata diya, vishwaas kiya.

40 Tab jab ye samri uske paas aaye, to us se binti karne lage, ki hamare yahan rah: so vah vahan do
din tak raha.

41 Aur uske vachan ke karan aur bhi bahuteron ne vishwaas kiya.

42 Aur us stri se kaha, ab ham tere kahne hi se vishwaas nahi karte; kyonki ham ne aap hi sun liya,
aur jante hain ki yahi sachmuch mein jagat ka uddharkarta hai.

43 Phir un do dinon ke baad vah vahan se kooch karke galeel ko gaya.

44 Kyonki Yeshu ne aap hi sakshi di, ki bhavishyadwakta apne desh mein aadar nahi pata.

45 Jab vah galeel mein aaya, to galeeli aanand ke saath us se mile; kyonki jitne kaam us ne
Yerushalem mein parva ke samay kiye the, unhonne un sab ko dekha tha, kyonki ve bhi parva
mein gaye the.

46 Tab vah phir galeel ke kana mein aaya, jahan us ne pani ko daakh ras banaya tha: aur raja ka ek
karmachari tha jis ka putra kaphranhoom mein beemaar tha.

47 Vah yah sunkar ki Yeshu yahoodiya se galeel mein aa gaya hai, uske paas gaya aur us se binti
karne laga ki chalkar mere putra ko changa kar de: kyonki vah marne par tha.

48 Yeshu ne us se kaha, jab tak tum chinh aur adbhut kaam na dekhoge tab tak kadapi vishwaas na
karoge.

49 Raja ke karmachari ne us se kaha; he Prabhu, mere balak ki mrityu hone se pahile chal.

50 Yeshu ne us se kaha, ja, tera putra jeevit hai: us manushya ne Yeshu ki kahi hui baat ki prateeti ki,
aur chala gaya.

51 Vah maarg mein ja raha tha, ki uske daas us se aa mile aur kahne lage ki tera ladka jeevit hai.

52 Us ne un se poochha ki kis ghadi vah achchha hone laga unhonne us se kaha, kal satvein ghante
mein uska jwar utar gaya.

53 Tab pita jaan gaya, ki yah usi ghadi huaa jis ghadi Yeshu ne us se kaha, tera putra jeevit hai, aur
us ne aur uske sare gharane ne vishwaas kiya.

54 Yah doosra aashcharyakarm tha, jo Yeshu ne yahoodiya se galeel mein aakar dikhaya.



John 5Yuhanna 5

1 In baton ke peechhe Yahudiyon ka ek parva huaa aur Yeshu Yerushalem ko gaya.

2 Yerushalem mein bhed-phatak ke paas ek kund hai jo ibrani bhasha mein bethasda kahlata hai,
aur uske paanch osare hain.

3 In mein bahut se beemaar, andhe, langde aur sookhe ang vale (pani ke hilne ki aasha mein) pade
rahte the.

4 (kyonki niyukt samay par Parmeshwar ke swargadoot kund mein utarkar pani ko hilaya karte the:
pani hilte hi jo koi pahile utarta vah changa ho jata tha chahe uski koi beemari kyon na ho.)

5 Vahan ek manushya tha, jo adtees varsh se beemari mein pada tha.

6 Yeshu ne use pada huaa dekhkar aur jankar ki vah bahut dinon se is dasha mein pada hai, us se
poochha, kya tu changa hona chahta hai?

7 Us beemaar ne us ko uttar diya, ki he Prabhu, mere paas koi manushya nahi, ki jab pani hilaya
jaye, to mujhe kund mein utare; parantu mere pahunchte pahunchte doosra mujh se pahile utar
padta hai.

8 Yeshu ne us se kaha, uth, apni khaat uthakar chal phir.

9 Vah manushya turant changa ho gaya, aur apni khaat uthakar chalne phirne laga.

10 Vah sabt ka din tha. Isliye Yahudi us se, jo changa huaa tha, kahne lage, ki aaj to sabt ka din hai,
tujhe khaat uthani uchit nahi.

11 Us ne unhein uttar diya, ki jis ne mujhe changa kiya, usi ne mujh se kaha, apni khaat uthakar
chal phir.

12 Unhonne us se poochha vah kaun manushya hai jis ne tujh se kaha, khaat uthakar chal phir?

13 Parantu jo changa ho gaya tha, vah nahi janta tha vah kaun hai; kyonki us jagah mein bheed
hone ke karan Yeshu vahan se hat gaya tha.

14 In baton ke baad vah Yeshu ko mandir mein mila, tab us ne us se kaha, dekh, tu to changa ho
gaya hai; phir se paap mat karna, aisa na ho ki is se koi bhari vipatti tujh par aa pade.

15 Us manushya ne jakar Yahudiyon se kah diya, ki jis ne mujhe changa kiya, vah Yeshu hai.

16 Is karan Yahudi Yeshu ko satane lage, kyonki vah aise aise kaam sabt ke din karta tha.

17 Is par Yeshu ne un se kaha, ki mera pita ab tak kaam karta hai, aur main bhi kaam karta hoon.

18 Is karan Yahudi aur bhi adhik uske maar dalne ka prayatn karne lage, ki vah na keval sabt ke din
ki vidhi ko todta, parantu Parmeshwar ko apna pita kah kar, apne aap ko Parmeshwar ke tulya
thahrata tha.



19 Is par Yeshu ne un se kaha, main tum se sach sach kahta hoon, putra aap se kuchh nahi kar
sakta, keval vah jo pita ko karte dekhta hai, kyonki jin jin kamon ko vah karta hai unhein putra
bhi usi reeti se karta hai.

20 Kyonki pita putra se preeti rakhta hai aur jo jo kaam vah aap karta hai, vah sab use dikhata hai;
aur vah in se bhi bade kaam use dikhayega, taki tum achambha karo.

21 Kyonki jaisa pita mare huon ko uthata aur jilata hai, vaisa hi putra bhi jinhein chahta hai unhein
jilata hai.

22 Aur pita kisi ka nyaay bhi nahi karta, parantu nyaay karne ka sab kaam putra ko saump diya hai.

23 Isliye ki sab log jaise pita ka aadar karte hain vaise hi putra ka bhi aadar karein: jo putra ka aadar
nahi karta, vah pita ka jis ne use bheja hai, aadar nahi karta.

24 Main tum se sach sach kahta hoon, jo mera vachan sunkar mere bhejne vale ki prateeti karta hai,
anant jeevan uska hai, aur us par dand ki aagya nahi hoti parantu vah mrityu se paar hokar
jeevan mein pravesh kar chuka hai.

25 Main tum se sach sach kahta hoon, vah samay aata hai, aur ab hai, jis mein mritak Parmeshwar
ke putra ka shabd sunenge, aur jo sunenge ve jeeyenge.

26 Kyonki jis reeti se pita apne aap mein jeevan rakhta hai, usi reeti se us ne putra ko bhi yah
adhikaar diya hai ki apne aap mein jeevan rakhe.

27 Varan use nyaay karne ka bhi adhikaar diya hai, isliye ki vah manushya ka putra hai.

28 Is se achambha mat karo, kyonki vah samay aata hai, ki jitne kabron mein hain, uska shabd
sunkar niklenge.

29 Jinhon ne bhalai ki hai ve jeevan ke punrutthaan ke liye ji uthenge aur jinhon ne burai ki hai ve
dand ke punrutthaan ke liye ji uthenge.

30 Main apne aap se kuchh nahi kar sakta; jaisa sunta hoon, vaisa nyaay karta hoon, aur mera nyaay
sachcha hai; kyonki main apni ichchha nahi, parantu apne bhejne vale ki ichchha chahta hoon.

31 Yadi main aap hi apni gavahi dun; to meri gavahi sachchi nahi.

32 Ek aur hai jo meri gavahi deta hai, aur main janta hoon ki meri jo gavahi deta hai vah sachchi
hai.

33 Tum ne Yuhanna se puchhvaya aur us ne sachchai ki gavahi di hai.

34 Parantu main apne vishay mein manushya ki gavahi nahi chahta; taubhi main ye batein isliye
kahta hoon, ki tumhein uddhaar mile.

35 Vah to jalta aur chamakta huaa deepak tha; aur tumhein kuchh der tak us ki jyoti mein, magan
hona achchha laga.



36 Parantu mere paas jo gavahi hai vah Yuhanna ki gavahi se badi hai: kyonki jo kaam pita ne mujhe
poora karne ko saumpa hai arthaat yahi kaam jo main karta hoon, ve mere gavaah hain, ki pita
ne mujhe bheja hai.

37 Aur pita jis ne mujhe bheja hai, usi ne meri gavahi di hai: tum ne na kabhi uska shabd suna, aur
na uska roop dekha hai.

38 Aur uske vachan ko man mein sthir nahi rakhte kyonki jise us ne bheja us ki prateeti nahi karte.

39 Tum pavitra shastra mein dhoondhte ho, kyonki samajhte ho ki us mein anant jeevan tumhein
milta hai, aur yah vahi hai, jo meri gavahi deta hai.

40 Phir bhi tum jeevan pane ke liye mere paas aana nahi chahte.

41 Main manushyon se aadar nahi chahta.

42 Parantu main tumhein janta hoon, ki tum mein Parmeshwar ka prem nahi.

43 Main apne pita ke naam se aaya hoon, aur tum mujhe grahan nahi karte; yadi koi aur apne hi
naam se aaye, to use grahan kar loge.

44 Tum jo ek doosre se aadar chahte ho aur vah aadar jo adwait Parmeshwar ki or se hai, nahi
chahte, kis prakaar vishwaas kar sakte ho?

45 Yah na samjho, ki main pita ke samhane tum par dosh lagaoonga: tum par dosh lagane vala to
hai, arthaat Musa jis par tum ne bharosa rakha hai.

46 Kyonki yadi tum Musa ki prateeti karte, to meri bhi prateeti karte, isliye ki us ne mere vishay
mein likha hai.

47 Parantu yadi tum us ki likhi hui baton ki prateeti nahi karte, to meri baton ki kyonkar prateeti
karoge.



John 6Yuhanna 6

1 In baton ke baad Yeshu galeel ki jheel arthaat tibiriyaas ki jheel ke paas gaya.

2 Aur ek badi bheed uske peechhe ho li kyonki jo aashcharya karm vah beemaron par dikhata tha
ve un ko dekhte the.

3 Tab Yeshu pahaad par chadhkar apne chelon ke saath vahan baitha.

4 Aur Yahudiyon ke phasah ke parva nikat tha.

5 Tab Yeshu ne apni aankhe uthakar ek badi bheed ko apne paas aate dekha, aur phileppus se kaha,
ki ham in ke bhojan ke liye kahan se roti mol layen?

6 Parantu us ne yah baat use parakhne ke liye kahi; kyonki vah aap janta tha ki main kya karoonga.

7 Phileppus ne us ko uttar diya, ki do sau deenaar ki roti un ke liye poori bhi na hongi ki un mein se
har ek ko thodi thodi mil jaye.

8 Uske chelon mein se Shamaun Patras ke bhai andriyaas ne us se kaha.

9 Yahan ek ladka hai jis ke paas jav ki paanch roti aur do machhilyan hain parantu itne logon ke liye
ve kya hain?

10 Yeshu ne kaha, ki logon ko baitha do. Us jagah bahut ghaas thi: tab ve log jo ginti mein lagbhag
paanch hajaar ke the, baith gaye:

11 Tab Yeshu ne rotiyan li, aur dhanyavaad karke baithne valon ko baant di: aur vaise hi machhilyon
mein se jitni ve chahte the baant diya.

12 Jab ve khakar tript ho gaye to us ne apne chelon se kaha, ki bache hue tukde bator lo, ki kuchh
phenka na jaye.

13 So unhonne batora, aur jav ki paanch rotiyon ke tukde jo khane valon se bach rahe the un ki
barah tokriyan bhari.

14 Tab jo aashcharya karm us ne kar dikhaya use ve log dekhkar kahne lage; ki vah
bhavishyadwakta jo jagat mein aanevala tha nishchay yahi hai.

15 Yeshu yah jankar ki ve mujhe raja banane ke liye aakar pakadna chahte hain, phir pahaad par
akela chala gaya.

16 Phir jab sandhya hui, to uske chele jheel ke kinare gaye.

17 Aur naav par chadhkar jheel ke paar kaphranhoom ko jane lage: us samay andhera ho gaya tha,
aur Yeshu abhi tak un ke paas nahi aaya tha.

18 Aur aandhi ke karan jheel mein lahre uthne lagi.



19 So jab ve khete khete teen chaar meel ke lagbhag nikal gaye, to unhonne Yeshu ko jheel par
chalte, aur naav ke nikat aate dekha, aur dar gaye.

20 Parantu us ne un se kaha, ki main hoon; daro mat.

21 So ve use naav par chadha lene ke liye taiyaar hue aur turant vah naav us sthaan par ja pahunchi
jahan vah jate the.

22 Doosre din us bheed ne, jo jheel ke paar khadi thi, yah dekha, ki yahan ek ko chhodkar aur koi
chhoti naav na thi, aur Yeshu apne chelon ke saath us naav par na chadha, parantu keval uske
chele chale gaye the.

23 (taubhi aur chhoti navein tibiriyaas se us jagah ke nikat aai, jahan unhonne Prabhu ke
dhanyavaad karne ke baad roti khai thi.)

24 So jab bheed ne dekha, ki yahan na Yeshu hai, aur na uske chele, to ve bhi chhoti chhoti navon
par chadh ke Yeshu ko dhoondhte hue kaphranhoom ko pahunche.

25 Aur jheel ke paar us se milkar kaha, he rabbi, tu yahan kab aaya?

26 Yeshu ne unhein uttar diya, ki main tum se sach sach kahta hoon, tum mujhe isliye nahi
dhoondhte ho ki tum ne achambhit kaam dekhe, parantu isliye ki tum rotiyan khakar tript hue.

27 Nashmaan bhojan ke liye parishram na karo, parantu us bhojan ke liye jo anant jeevan tak
thaharta hai, jise manushya ka putra tumhein dega, kyonki pita, arthaat Parmeshwar ne usi par
chhaap kar di hai.

28 Unhonne us se kaha, Parmeshwar ke karya karne ke liye ham kya karein?

29 Yeshu ne unhein uttar diya; Parmeshwar ka karya yah hai, ki tum us par, jise us ne bheja hai,
vishwaas karo.

30 Tab unhonne us se kaha, phir tu kaun ka chinh dikhata hai ki ham use dekhkar teri prateeti
karein, tu kaun sa kaam dikhata hai?

31 Hamare baap dadon ne jangal mein manna khaya; jaisa likha hai; ki us ne unhein khane ke liye
swarg se roti di.

32 Yeshu ne un se kaha, main tum se sach sach kahta hoon ki Musa ne tumhein vah roti swarg se na
di, parantu mera pita tumhein sachchi roti swarg se deta hai.

33 Kyonki Parmeshwar ki roti vahi hai, jo swarg se utarkar jagat ko jeevan deti hai.

34 Tab unhonne us se kaha, he Prabhu, yah roti hamein sarvada diya kar.

35 Yeshu ne un se kaha, jeevan ki roti main hoon: jo mere paas aayega vah kabhi bhookha na hoga
aur jo mujh par vishwaas karega, vah kabhi pyasa na hoga.

36 Parantu main ne tum se kaha, ki tum ne mujhe dekh bhi liya hai, tobhi vishwaas nahi karte.



37 Jo kuchh pita mujhe deta hai vah sab mere paas aayega, use main kabhi na nikaloonga.

38 Kyonki main apni ichchha nahi, varan apne bhejne vale ki ichchha poori karne ke liye swarg se
utra hoon.

39 Aur mere bhejne vale ki ichchha yah hai ki jo kuchh us ne mujhe diya hai, us mein se main kuchh
na khoun parantu use antim din phir jila uthaun.

40 Kyonki mere pita ki ichchha yah hai, ki jo koi putra ko dekhe, aur us par vishwaas kare, vah
anant jeevan paye; aur main use antim din phir jila uthaoonga.

41 So Yahudi us par kudkudane lage, isliye ki us ne kaha tha; ki jo roti swarg se utri, vah main hoon.

42 Aur unhonne kaha; kya yah Yusuf ka putra Yeshu nahi, jis ke mata pita ko ham jante hain? To vah
kyonkar kahta hai ki main swarg se utra hoon.

43 Yeshu ne un ko uttar diya, ki aapas mein mat kudkudao.

44 Koi mere paas nahi aa sakta, jab tak pita, jis ne mujhe bheja hai, use kheench na le; aur main us
ko antim din phir jila uthaoonga.

45 Bhavishyadwaktaon ke lekhon mein yah likha hai, ki ve sab Parmeshwar ki or se sikhaye hue
honge. Jis kisi ne pita se suna aur seekha hai, vah mere paas aata hai.

46 Yah nahi, ki kisi ne pita ko dekha parantu jo Parmeshwar ki or se hai, keval usi ne pita ko dekha
hai.

47 Main tum se sach sach kahta hoon, ki jo koi vishwaas karta hai, anant jeevan usi ka hai.

48 Jeevan ki roti main hoon.

49 Tumhare baap dadon ne jangal mein manna khaya aur mar gaye.

50 Yah vah roti hai jo swarg se utarti hai taki manushya us mein se khaye aur na mare.

51 Jeevan ki roti jo swarg se utri main hoon. Yadi koi is roti mein se khaye, to sarvada jeevit rahega
aur jo roti main jagat ke jeevan ke liye doonga, vah mera maans hai.

52 Is par Yahudi yah kahkar aapas mein jhagadne lage, ki yah manushya kyonkar hamein apna
maans khane ko de sakta hai?

53 Yeshu ne un se kaha; main tum se sach sach kahta hoon jab tak manushya ke putra ka maans na
khao, aur uska lohu na peeo, tum mein jeevan nahi.

54 Jo mera maans khata, aur mera lohu peeta hai, anant jeevan usi ka hai, aur main antim din phir
use jila uthaoonga.

55 Kyonki mera maans vastav mein khane ki vastu hai aur mera lohu vastav mein peene ki vastu
hai.



56 Jo mera maans khata aur mera lohu peeta hai, vah mujh mein sthir bana rahta hai, aur main us
mein.

57 Jaisa jeevte pita ne mujhe bheja aur main pita ke karan jeevit hoon vaisa hi vah bhi jo mujhe
khayega mere karan jeevit rahega.

58 Jo roti swarg se utri yahi hai, baap dadon ke samaan nahi ki khaya, aur mar gaye: jo koi yah roti
khayega, vah sarvada jeevit rahega.

59 Ye batein us ne kaphranhoom ke ek aaradhnalay mein updesh dete samay kahi.

60 Isliye uske chelon mein se bahuton ne yah sunkar kaha, ki yah baat nagvaar hai; ise kaun sun
sakta hai?

61 Yeshu ne apne man mein yah jaan kar ki mere chele aapas mein is baat par kudkudate hain, un
se poochha, kya is baat se tumhein thokar lagti hai?

62 Aur yadi tum manushya ke putra ko jahan vah pahile tha, vahan oopar jate dekhoge, to kya
hoga?

63 Aatma to jeevandayak hai, shareer se kuchh laabh nahi: jo batein main ne tum se kahi hain ve
aatma hai, aur jeevan bhi hain.

64 Parantu tum mein se kitne aise hain jo vishwaas nahi karte: kyonki Yeshu to pahile hi se janta tha
ki jo vishwaas nahi karte, ve kaun hain aur kaun mujhe pakadvayega.

65 Aur us ne kaha, isi liye main ne tum se kaha tha ki jab tak kisi ko pita ki or yah vardaan na diya
jaye tak tak vah mere paas nahi aa sakta.

66 Is par uske chelon mein se bahutere ulte phir gaye aur uske baad uske saath na chale.

67 Tab Yeshu ne un barhon se kaha, kya tum bhi chale jana chahte ho?

68 Shamaun Patras ne us ko uttar diya, ki he Prabhu ham kis ke paas jayen? Anant jeevan ki batein
to tere hi paas hain.

69 Aur ham ne vishwaas kiya, aur jaan gaye hain, ki Parmeshwar ka pavitra jan tu hi hai.

70 Yeshu ne unhein uttar diya, kya main ne tum barhon ko nahi chun liya? Taubhi tum mein se ek
vyakti Shaitan hai.

71 Yah us ne Shamaun iskariyoti ke putra yahoodaah ke vishay mein kaha, kyonki yahi jo un barhon
mein se tha, use pakadvane ko tha.



John 7Yuhanna 7

1 In baton ke baad Yeshu galeel mein phirta raha, kyonki Yahudi use maar dalne ka yatn kar rahe
the, isliye vah yahoodiya mein phirna na chahta tha.

2 Aur Yahudiyon ka mandapon ka parva nikat tha.

3 Isliye uske bhaiyon ne us se kaha, yahan se kooch karke yahoodiya mein chala ja, ki jo kaam tu
karta hai, unhein tere chele bhi dekhein.

4 Kyonki aisa koi na hoga jo prasiddh hona chahe, aur chhipkar kaam kare: yadi tu yah kaam karta
hai, to apne tai jagat par pragat kar.

5 Kyonki uske bhai bhi us par vishwaas nahi karte the.

6 Tab Yeshu ne un se kaha, mera samay abhi tak nahi aaya; parantu tumhare liye sab samay hai.

7 Jagat tum se bair nahi kar sakta, parantu vah mujh se bair karta hai, kyonki main uske virodh
mein yah gavahi deta hoon, ki uske kaam bure hain.

8 Tum parva mein jao: main abhi is parva mein nahi jata; kyonki abhi tak mera samay poora nahi
huaa.

9 Vah un se ye batein kahkar galeel hi mein rah gaya.

10 Parantu jab uske bhai parva mein chale gaye, to vah aap hi pragat mein nahi, parantu mano gupt
hokar gaya.

11 To Yahudi parva mein use yah kahkar dhoondhne lage ki vah kahan hai?

12 Aur logon mein uske vishay chupke chupke bahut si batein hui: kitne kahte the; vah bhala
manushya hai: aur kitne kahte the; nahi, vah logon ko bharmata hai.

13 Taubhi Yahudiyon ke bhay ke mare koi vyakti uske vishay mein khulkar nahi bolta tha.

14 Aur jab parva ke aadhe din beet gaye; to Yeshu mandir mein jakar updesh karne laga.

15 Tab Yahudiyon ne achambha karke kaha, ki ise bin padhe vidya kaise aa gai?

16 Yeshu ne unhein uttar diya, ki mera updesh mera nahi, parantu mere bhejne vale ka hai.

17 Yadi koi us ki ichchha par chalna chahe, to vah is updesh ke vishay mein jaan jayega ki vah
Parmeshwar ki or se hai, ya main apni or se kahta hoon.

18 Jo apni or se kuchh kahta hai, vah apni hi badai chahta hai; parantu jo apne bhejne vale ki badai
chahta hai vahi sachcha hai, aur us mein adharm nahi.

19 Kya Musa ne tumhein vyavastha nahi di? Taubhi tum mein se kai vyavastha par nahi chalta. Tum
kyon mujhe maar dalna chahte ho?



20 Logon ne uttar diya; ki tujh mein hai; kaun tujhe maar dalna chahta hai?

21 Yeshu ne un ko uttar diya, ki main ne ek kaam kiya, aur tum sab achambha karte ho.

22 Isi karan Musa ne tumhein khatne ki aagya di hai (yah nahi ki vah Musa ki or se hai parantu
baap-dadon se chali aai hai), aur tum sabt ke din ko manushya ka khatna karte ho.

23 Jab sabt ke din manushya ka khatna kiya jata hai taki Musa ki vyavastha ki aagya tal na jaye, to
tum mujh par kyon isliye krodh karte ho, ki main ne sabt ke din ek manushya ko poori reeti se
changa kiya.

24 Munh dekhkar nyaay na chukao, parantu theek theek nyaay chukao.

25 Tab kitne yarooshlemi kahne lage; kya yah vah nahi, jis ke maar dalne ka prayatn kiya ja raha hai.

26 Parantu dekho, vah to khullamkhulla batein karta hai aur koi us se kuchh nahi kahta; kya
sambhav hai ki sardaron ne sach sach jaan liya hai; ki yahi Masih hai.

27 Is ko to ham jante hain, ki yah kahan ka hai; parantu Masih jab aayega, to koi na janega ki vah
kahan ka hai.

28 Tab Yeshu ne mandir mein updesh dete hue pukaar ke kaha, tum mujhe jante ho aur yah bhi
jante ho ki main kahan ka hoon: main to aap se nahi aaya parantu mera bhejnevala sachcha hai,
us ko tum nahi jante.

29 Main use janta hoon; kyonki main us ki or se hoon aur usi ne mujhe bheja hai.

30 Is par unhonne use pakadna chaha taubhi kisi ne us par haath na dala, kyonki uska samay ab tak
na aaya tha.

31 Aur bheed mein se bahuteron ne us par vishwaas kiya, aur kahne lage, ki Masih jab aayega, to
kya is se adhik aashcharyakarm dikhayega jo is ne dikhaye?

32 Phareesiyon ne logon ko uske vishay mein ye batein chupke chupke karte suna; aur mahayajkon
aur phareesiyon ne uske pakadne ko sipahi bheje.

33 Is par Yeshu ne kaha, main thodi der tak aur tumhare saath hoon; tab apne bhejne vale ke paas
chala jaoonga.

34 Tum mujhe dhoondhoge, parantu nahi paoge aur jahan main hoon, vahan tum nahi aa sakte.

35 Yahudiyon ne aapas mein kaha, yah kahan jayega, ki ham ise na payenge: kya vah un ke paas
jayega, jo yoonaniyon mein tittar bittar hokar rahte hain, aur yoonaniyon ko bhi updesh dega?

36 Yah kya baat hai jo us ne kahi, ki tum mujhe dhoondhoge, parantu na paoge: aur jahan main
hoon, vahan tum nahi aa sakte?

37 Phir parva ke antim din, jo mukhya din hai, Yeshu khada huaa aur pukaar kar kaha, yadi koi
pyasa ho to mere paas aakar peeye.



38 Jo mujh par vishwaas karega, jaisa pavitra shastra mein aaya hai uske hrriday mein se jeevan ke
jal ki nadiyan bah niklengi.

39 Us ne yah vachan us aatma ke vishay mein kaha, jise us par vishwaas karne vale pane par the;
kyonki aatma ab tak na utra tha; kyonki Yeshu ab tak apni mahima ko na pahuncha tha.

40 Tab bheed mein se kisi kisi ne ye batein sun kar kaha, sachmuch yahi vah bhavishyadwakta hai.

41 Auron ne kaha; yah Masih hai, parantu kisi ne kaha; kyon? Kya Masih galeel se aayega?

42 Kya pavitra shastra mein yah nahi aaya, ki Masih Daud ke vansh se aur baitalham gaanv se
aayega jahan Daud rahta tha?

43 So uske karan logon mein phoot padi.

44 Un mein se kitne use pakadna chahte the, parantu kisi ne us par haath na dala.

45 Tab sipahi mahayajkon aur phareesiyon ke paas aaye, aur unhonne un se kaha, tum use kyon
nahi laye?

46 Sipahiyon ne uttar diya, ki kisi manushya ne kabhi aisi batein na ki.

47 Phareesiyon ne un ko uttar diya, kya tum bhi bharmaye gaye ho?

48 Kya sardaron ya phareesiyon mein se kisi ne bhi us par vishwaas kiya hai?

49 Parantu ye log jo vyavastha nahi jante, strapit hain.

50 Neekudemus ne, (jo pahile uske paas aaya tha aur un mein se ek tha), un se kaha.

51 Kya hamari vyavastha kisi vyakti ko jab tak pahile us ki sunkar jaan na le, ki vah kya karta hai;
doshi thahrati hai?

52 Unhonne use uttar diya; kya tu bhi galeel ka hai? Dhoondh aur dekh, ki galeel se koi
bhavishyadwakta pragat nahi hone ka.

53 Tab sab koi apne apne ghar ko gaye.

1 Parantu Yeshu jaitoon ke pahaad par gaya.

2 Aur bhor ko phir mandir mein aaya, aur sab log uske paas aaye; aur vah baithkar unhein updesh
dene laga.

3 Tab shastri aur phareesi ek stri ko laye, jo vyabhichaar mein pakdi gai thi, aur us ko beech mein
khadi karke Yeshu se kaha.

4 He guru, yah stri vyabhichaar karte hi pakdi gai hai.

5 Vyavastha mein Musa ne hamein aagya di hai ki aisi striyon ko pattharvaah karein: so tu is stri ke
vishay mein kya kahta hai?

6 Unhonne us ko parakhne ke liye yah baat kahi taki us par dosh lagane ke liye koi baat payen,
parantu Yeshu jhukkar ungli se bhoomi par likhne laga.

7 Jab ve us se poochhte rahe, to us ne seedhe hokar un se kaha, ki tum mein jo nishpaap ho, vahi
pahile us ko patthar mare.

8 Aur phir jhukkar bhoomi par ungli se likhne laga.

9 Parantu ve yah sunkar badon se lekar chhoton tak ek ek karke nikal gaye, aur Yeshu akela rah
gaya, aur stri vahi beech mein khadi rah gai.

10 Yeshu ne seedhe hokar us se kaha, he nari, ve kahan gaye? Kya kisi ne tujh par dand ki aagya na
di.

11 Us ne kaha, he Prabhu, kisi ne nahi: Yeshu ne kaha, main bhi tujh par dand ki aagya nahi deta;
ja, aur phir paap na karna.

12 Tab Yeshu ne phir logon se kaha, jagat ki jyoti main hoon; jo mere peechhe ho lega, vah
andhakaar mein na chalega, parantu jeevan ki jyoti payega.

13 Phareesiyon ne us se kaha; tu apni gavahi aap deta hai; teri gavahi theek nahi.

14 Yeshu ne un ko uttar diya; ki yadi main apni gavahi aap deta hoon, taubhi meri gavahi theek hai,
kyonki main janta hoon, ki main kahan se aaya hoon aur kahan ko jata hoon parantu tum nahi
jante ki main kahan se aata hoon ya kahan ko jata hoon.

15 Tum shareer ke anusaar nyaay karte ho; main kisi ka nyaay nahi karta.

16 Aur yadi main nyaay karun bhi, to mera nyaay sachcha hai; kyonki main akela nahi, parantu
main hoon, aur pita hai jis ne mujhe bheja.

17 Aur tumhari vyavastha mein bhi likha hai; ki do janon ki gavahi milkar theek hoti hai.

18 Ek to main aap apni gavahi deta hoon, aur doosra pita meri gavahi deta hai jis ne mujhe bheja.



19 Unhonne us se kaha, tera pita kahan hai? Yeshu ne uttar diya, ki na tum mujhe jante ho, na mere
pita ko, yadi mujhe jante, to mere pita ko bhi jante.

20 Ye batein us ne mandir mein updesh dete hue bhandaar ghar mein kahi, aur kisi ne use na
pakda; kyonki uska samay ab tak nahi aaya tha.

21 Us ne phir un se kaha, main jata hoon aur tum mujhe dhoondhoge aur apne paap mein maroge:
jahan main jata hoon, vahan tum nahi aa sakte.

22 Is par Yahudiyon ne kaha, kya vah apne aap ko maar dalega, jo kahta hai; ki jahan main jata hoon
vahan tum nahi aa sakte?

23 Us ne un se kaha, tum neeche ke ho, main oopar ka hoon; tum sansaar ke ho, main sansaar ka
nahi.

24 Isliye main ne tum se kaha, ki tum apne papon mein maroge; kyonki yadi tum vishwaas na
karoge ki main vahi hoon, to apne papon mein maroge.

25 Unhonne us se kaha, tu kaun hai Yeshu ne un se kaha, vahi hoon jo prarambh se tum se kahta
aaya hoon.

26 Tumhare vishay mein mujhe bahut kuchh kahna aur nirnay karna hai parantu mera bhejnevala
sachcha hai; aur jo main ne us se suna he, vahi jagat se kahta hoon.

27 Ve na samjhe ki ham se pita ke vishay mein kahta hai.

28 Tab Yeshu ne kaha, ki jab tum manushya ke putra ko oonche par chadhaoge, to janoge ki main
vahi hoon, aur apne aap se kuchh nahi karta, parantu jaise pita ne mujhe sikhaya, vaise hi ye
batein kahta hoon.

29 Aur mera bhejnevala mere saath hai; us ne mujhe akela nahi chhoda; kyonki main sarvada vahi
kaam karta hoon, jis se vah prasann hota hai.

30 Vah ye batein kah hi raha tha, ki bahuteron ne us par vishwaas kiya.

31 Tab Yeshu ne un Yahudiyon se jinhon ne un ki prateeti ki thi, kaha, yadi tum mere vachan mein
bane rahoge, to sachmuch mere chele thahroge.

32 Aur satya ko janoge, aur satya tumhein swatantra karega.

33 Unhonne us ko uttar diya; ki ham to Ibrahim ke vansh se hain aur kabhi kisi ke daas nahi hue;
phir tu kyonkar kahta hai, ki tum swatantra ho jaoge?

34 Yeshu ne un ko uttar diya; main tum se sach sach kahta hoon ki jo koi paap karta hai, vah paap
ka daas hai.

35 Aur daas sada ghar mein nahi rahta; putra sada rahta hai.

36 So yadi putra tumhein swatantra karega, to sachmuch tum swatantra ho jaoge.



37 Main janta hoon ki tum Ibrahim ke vansh se ho; taubhi mera vachan tumhare hrriday mein
jagah nahi pata, isliye tum mujhe maar dalna chahte ho.

38 Main vahi kahta hoon, jo apne pita ke yahan dekha hai; aur tum vahi karte rahte ho jo tumne
apne pita se suna hai.

39 Unhonne un ko uttar diya, ki hamara pita to Ibrahim hai: Yeshu ne un se kaha; yadi tum Ibrahim
ke santaan hote, to Ibrahim ke samaan kaam karte.

40 Parantu ab tum mujh aise manushya ko maar dalna chahte ho, jis ne tumhein vah satya vachan
bataya jo Parmeshwar se suna, yah to Ibrahim ne nahi kiya tha.

41 Tum apne pita ke samaan kaam karte ho: unhonne us se kaha, ham vyabhichaar se nahi janme;
hamara ek pita hai arthaat Parmeshwar.

42 Yeshu ne un se kaha; yadi Parmeshwar tumhara pita hota, to tum mujh se prem rakhte; kyonki
main Parmeshwar mein se nikal kar aaya hoon; main aap se nahi aaya, parantu usi ne mujhe
bheja.

43 Tum meri baat kyon nahi samajhte? Isliye ki mera vachan sun nahi sakte.

44 Tum apne pita Shaitan se ho, aur apne pita ki lalsaon ko poora karna chahte ho. Vah to aarambh
se hatyara hai, aur satya par sthir na raha, kyonki satya us mein hai hi nahi: jab vah jhooth bolta,
to apne swabhaav hi se bolta hai; kyonki vah jhootha hai, varan jhooth ka pita hai.

45 Parantu main jo sach bolta hoon, iseeliye tum meri prateeti nahi karte.

46 Tum mein se kaun mujhe papi thahrata hai? Aur yadi main sach bolta hoon, to tum meri prateeti
kyon nahi karte?

47 Jo Parmeshwar se hota hai, vah Parmeshwar ki batein sunta hai; aur tum isliye nahi sunte ki
Parmeshwar ki or se nahi ho.

48 Yah sun Yahudiyon ne us se kaha; kya ham theek nahi kahte, ki tu samri hai, aur tujh mein
dushtatma hai?

49 Yeshu ne uttar diya, ki mujh mein dushtatma nahi; parantu main apne pita ka aadar karta hoon,
aur tum mera niradar karte ho.

50 Parantu main apni pratishtha nahi chahta, han, ek to hai jo chahta hai, aur nyaay karta hai.

51 Main tum se sach sach kahta hoon, ki yadi koi vyakti mere vachan par chalega, to vah anant kaal
tak mrityu ko na dekhega.

52 Yahudiyon ne us se kaha, ki ab ham ne jaan liya ki tujh mein dushtatma hai: Ibrahim mar gaya,
aur bhavishyadwakta bhi mar gaye hain aur tu kahta hai, ki yadi koi mere vachan par chalega to
vah anant kaal tak mrityu ka swaad na chakhega.



53 Hamara pita Ibrahim to mar gaya, kya tu us se bada hai? Aur bhavishyadwakta bhi mar gaye, tu
apne aap ko kya thahrata hai.

54 Yeshu ne uttar diya; yadi main aap apni mahima karun, to meri mahima kuchh nahi, parantu
meri mahima karnevala mera pita hai, jise tum kahte ho, ki vah hamara Parmeshwar hai.

55 Aur tum ne to use nahi jana: parantu main use janta hoon; aur yadi kahun ki main use nahi
janta, to main tumhari nai jhootha thahroonga: parantu main use janta hoon, aur uske vachan
par chalta hoon.

56 Tumhara pita Ibrahim mera din dekhne ki aasha se bahut magan tha; aur us ne dekha, aur
aanand kiya.

57 Yahudiyon ne us se kaha, ab tak tu pachaas varsh ka nahi; phir bhi tu ne Ibrahim ko dekha hai?

58 Yeshu ne un se kaha; main tum se sach sach kahta hoon; ki pahile iske ki Ibrahim utpann huaa
main hoon.

59 Tab unhonne use marne ke liye patthar uthaye, parantu Yeshu chhipkar mandir se nikal gaya.

1 Phir jate hue us ne ek manushya ko dekha, jo janm ka andha tha.

2 Aur uske chelon ne us se poochha, he rabbi, kis ne paap kiya tha ki yah andha janma, is manushya
ne, ya uske mata pita ne?

3 Yeshu ne uttar diya, ki na to is ne paap kiya tha, na is ke mata pita ne: parantu yah isliye huaa, ki
Parmeshwar ke kaam us mein pragat hon.

4 Jis ne mujhe bheja hai; hamein uske kaam din hi din mein karna avashya hai: vah raat aanevali hai
jis mein koi kaam nahi kar sakta.

5 Jab tak main jagat mein hoon, tab tak jagat ki jyoti hoon.

6 Yah kahkar us ne bhoomi par thooka aur us thook se mitti sani, aur vah mitti us andhe ki
aankhon par lagakar.

7 Us se kaha; ja sheeloh ke kund mein dho le, (jis ka arth bheja huaa hai) so us ne jakar dhoya, aur
dekhta huaa laut aaya.

8 Tab padosi aur jinhon ne pahle use bheekh mangte dekha tha, kahne lage; kya yah vahi nahi, jo
baitha bheekh manga karta tha?

9 Kitnon ne kaha, yah vahi hai: auron ne kaha, nahi; parantu uske samaan hai: us ne kaha, main
vahi hoon.

10 Tab ve us se poochhne lage, teri aankhein kyonkar khul gai?

11 Us ne uttar diya, ki Yeshu naam ek vyakti ne mitti sani, aur meri aankhon par lagakar mujh se
kaha, ki sheeloh mein jakar dho le; so main gaya, aur dhokar dekhne laga.

12 Unhonne us se poochha; vah kahan hai? Us ne kaha; main nahi janta.

13 Log use jo pahile andha tha phareesiyon ke paas le gaye.

14 Jis din Yeshu ne mitti sankar us ki aankhe kholi thi vah sabt ka din tha.

15 Phir phareesiyon ne bhi us se poochha; teri aankhein kis reeti se khul gai? Us na un se kaha; us
ne meri aankho par mitti lagai, phir main ne dho liya, aur ab dekhta hoon.

16 Is par kai phareesi kahne lage; yah manushya Parmeshwar ki or se nahi, kyonki vah sabt ka din
nahi manta. Auron ne kaha, papi manushya kyonkar aise chinh dikha sakta hai? So un mein
phoot padi.

17 Unhonne us andhe se phir kaha, us ne jo teri aankhe kholi, tu uske vishay mein kya kahta hai?
Us ne kaha, yah bhavishyadwakta hai.



18 Parantu Yahudiyon ko vishwaas na huaa ki yah andha tha aur ab dekhta hai jab tak unhonne
uske mata-pita ko jis ki aankhe khul gai thi, bulakar.

19 Un se na poochha, ki kya yah tumhara putra hai, jise tum kahte ho ki andha janma tha? Phir ab
kyonkar dekhta hai?

20 Uske mata-pita ne uttar diya; ham to jante hain ki yah hamara putra hai, aur andha janma tha.

21 Parantu ham yah nahi jante hain ki ab kyonkar dekhta hai; aur na yah jante hain, ki kis ne us ki
aankhe kholi; vah sayana hai; usi se poochh lo; vah apne vishay mein aap kah dega.

22 Ye batein uske mata-pita ne isliye kahi kyonki ve Yahudiyon se darte the; kyonki Yahudi eka kar
chuke the, ki yadi koi kahe ki vah Masih hai, to aaradhnalay se nikala jaye.

23 Isi karan uske mata-pita ne kaha, ki vah sayana hai; usi se poochh lo.

24 Tab unhonne us manushya ko jo andha tha doosri baar bulakar us se kaha, Parmeshwar ki stuti
kar; ham to jante hain ki vah manushya papi hai.

25 Us ne uttar diya: main nahi janta ki vah papi hai ya nahi: main ek baat janta hoon ki main andha
tha aur ab dekhta hoon.

26 Unhonne us se phir kaha, ki us ne tere saath kya kiya? Aur kis terah teri aankhein kholi?

27 Us ne un se kaha; main to tum se kah chuka, aur tum ne na suna; ab doosri baar kyon sunna
chahte ho? Kya tum bhi uske chele hona chahte ho?

28 Tab ve use bura-bhala kahkar bole, tu hi uska chela hai; ham to Musa ke chele hain.

29 Ham jante hain ki Parmeshwar ne Musa se batein ki; parantu is manushya ko nahi jante ki kahan
ka hai.

30 Us ne un ko uttar diya; yah to achambhe ki baat hai ki tum nahi jante ki kahan ka hai taubhi us
ne meri aankhein khol di.

31 Ham jante hain ki Parmeshwar papiyon ki nahi sunta parantu yadi koi Parmeshwar ka bhakt ho,
aur us ki ichchha par chalta hai, to vah us ki sunta hai.

32 Jagat ke aarambh se yah kabhi sunne mein nahi aaya, ki kisi ne bhi janm ke andhe ki aankhe
kholi hon.

33 Yadi yah vyakti Parmeshwar ki or se na hota, to kuchh bhi nahi kar sakta.

34 Unhonne us ko uttar diya, ki tu to bilkul papon mein janma hai, tu hamein kya sikhata hai? Aur
unhonne use bahar nikaal diya.

35 Yeshu ne suna, ki unhonne use bahar nikaal diya hai; aur jab use bhent hui to kaha, ki kya tu
Parmeshwar ke putra par vishwaas karta hai?

36 Us ne uttar diya, ki he Prabhu; vah kaun hai ki main us par vishwaas karun?



37 Yeshu ne us se kaha, tu ne use dekha bhi hai; aur jo tere saath batein kar raha hai vahi hai.

38 Us ne kaha, he Prabhu, main vishwaas karta hoon: aur use dandvat kiya.

39 Tab Yeshu ne kaha, main is jagat mein nyaay ke liye aaya hoon, taki jo nahi dekhte ve dekhein,
aur jo dekhte hain ve andhe ho jayen.

40 Jo phareesi uske saath the, unhonne ye batein sun kar us se kaha, kya ham bhi andhe hain?

41 Yeshu ne un se kaha, yadi tum andhe hote to papi na thaharte parantu ab kahte ho, ki ham
dekhte hain, isliye tumhara paap bana rahta hai.

1 Main tum se sach sach kahta hoon, ki jo koi dwaar se bhedshala mein pravesh nahi karta, parantu
aur kisi or se chadh jata hai, vah chor aur daku hai.

2 Parantu jo dwaar se bheetar pravesh karta hai vah bhedon ka charvaha hai.

3 Uske liye dwarpaal dwaar khol deta hai, aur bhedein uska shabd sunti hain, aur vah apni bhedon
ko naam le lekar bulata hai aur bahar le jata hai.

4 Aur jab vah apni sab bhedon ko bahar nikaal chukta hai, to un ke aage aage chalta hai, aur
bhedein uske peechhe peechhe ho leti hain; kyonki ve uska shabd pahchanti hain.

5 Parantu ve paraye ke peechhe nahi jayengi, parantu us se bhagengi, kyonki ve parayon ka shabd
nahi pahchanti.

6 Yeshu ne un se yah drishtaant kaha, parantu ve na samjhe ki ye kya batein hain jo vah ham se
kahta hai.

7 Tab Yeshu ne un se phir kaha, main tum se sach sach kahta hoon, ki bhedon ka dwaar main hoon.

8 Jitne mujh se pahile aaye; ve sab chor aur daku hain parantu bhedon ne un ki na suni.

9 Dwaar main hoon: yadi koi mere dwara bheetar pravesh kare to uddhaar payega aur bheetar
bahar aaya jaya karega aur chara payega.

10 Chor kisi aur kaam ke liye nahi parantu keval chori karne aur ghaat karne aur nasht karne ko
aata hai. Main isliye aaya ki ve jeevan payen, aur bahutayat se payen.

11 Achchha charvaha main hoon; achchha charvaha bhedon ke liye apna praan deta hai.

12 Majdoor jo na charvaha hai, aur na bhedon ka malik hai, bhediye ko aate hue dekh, bhedon ko
chhodkar bhaag jata hai, aur bhediya unhein pakadta aur tittar bittar kar deta hai.

13 Vah isliye bhaag jata hai ki vah majdoor hai, aur us ko bhedon ki chinta nahi.

14 Achchha charvaha main hoon; jis tarah pita mujhe janta hai, aur main pita ko janta hoon.

15 Isi tarah main apni bhedon ko janta hoon, aur meri bhedein mujhe janti hain, aur main bhedon
ke liye apna praan deta hoon.

16 Aur meri aur bhi bhedein hain, jo is bhedshala ki nahi; mujhe un ka bhi lana avashya hai, ve
mera shabd sunengi; tab ek hi jhund aur ek hi charvaha hoga.

17 Pita isliye mujh se prem rakhta hai, ki main apna praan deta hoon, ki use phir le lun.

18 Koi use mujh se chheenta nahi, varan main use aap hi deta hoon: mujhe uske dene ka adhikaar
hai, aur use phir lene ka bhi adhikaar hai: yah aagya mere pita se mujhe mili hai.

19 In baton ke karan Yahudiyon mein phir phoot padi.



20 Un mein se bahutere kahne lage, ki us mein dushtatma hai, aur vah pagal hai; us ki kyon sunte
ho?

21 Auron ne kaha, ye batein aise manushya ki nahi jis mein dushtatma ho: kya dushtatma andhon
ki aankhe khol sakti hai?

22 Yerushalem mein sthapan parva huaa, aur jade ki ritu thi.

23 Aur Yeshu mandir mein sulaimaan ke osare mein tahal raha tha.

24 Tab Yahudiyon ne use aa ghera aur poochha, tu hamare man ko kab tak duvidha mein rakhega?
Yadi tu Masih hai, to ham se saaph kah de.

25 Yeshu ne unhein uttar diya, ki main ne tum se kah diya, aur tum prateeti karte hi nahi, jo kaam
main apne pita ke naam se karta hoon ve hi mere gavaah hain.

26 Parantu tum isliye prateeti nahi karte, ki meri bhedon mein se nahi ho.

27 Meri bhedein mera shabd sunti hain, aur main unhein janta hoon, aur ve mere peechhe peechhe
chalti hain.

28 Aur main unhein anant jeevan deta hoon, aur ve kabhi naash na hongi, aur koi unhein mere
haath se chheen na lega.

29 Mera pita, jis ne unhein mujh ko diya hai, sab se bada hai, aur koi unhein pita ke haath se
chheen nahi sakta.

30 Main aur pita ek hain.

31 Yahudiyon ne use pattharvaah karne ko phir patthar uthaye.

32 Is par Yeshu ne un se kaha, ki main ne tumhein apne pita ki or se bahut se bhale kaam dikhaye
hain, un mein se kis kaam ke liye tum mujhe pattharvaah karte ho?

33 Yahudiyon ne us ko uttar diya, ki bhale kaam ke liye ham tujhe pattharvaah nahi karte, parantu
Parmeshwar ki ninda ke karan aur isliye ki tu manushya hokar apne aap ko Parmeshwar banata
hai.

34 Yeshu ne unhein uttar diya, kya tumhari vyavastha mein nahi likha hai ki main ne kaha, tum
ishwar ho?

35 Yadi us ne unhein ishwar kaha jin ke paas Parmeshwar ka vachan pahuncha (aur pavitra shastra
ki baat lop nahi ho sakti.)

36 To jise pita ne pavitra thahrakar jagat mein bheja hai, tum us se kahte ho ki tu ninda karta hai,
isliye ki main ne kaha, main Parmeshwar ka putra hoon.

37 Yadi main apne pita ke kaam nahi karta, to meri prateeti na karo.



38 Parantu yadi main karta hoon, to chahe meri prateeti na bhi karo, parantu un kamon ki to
prateeti karo, taki tum jano, aur samjho, ki pita mujh mein hai, aur main pita mein hoon.

39 Tab unhonne phir use pakadne ka prayatn kiya parantu vah un ke haath se nikal gaya.

40 Phir vah yardan ke paar us sthaan par chala gaya, jahan Yuhanna pahile baptisma diya karta tha,
aur vahi raha.

41 Aur bahutere uske paas aakar kahte the, ki yuhanna ne to koi chinh nahi dikhaya, parantu jo
kuchh Yuhanna ne is ke vishay mein kaha tha vah sab sach tha.

42 Aur vahan bahuteron ne us par vishwaas kiya.

1 Mariyam aur us ki bahin martha ke gaanv baitniyyaah ka lajar naam ek manushya beemaar tha.

2 Yah vahi Mariyam thi jis ne Prabhu par itra dalkar uske panvon ko apne balon se ponchha tha, isi
ka bhai lajar beemaar tha.

3 So us ki bahinon ne use kahla bheja, ki he Prabhu, dekh, jis se tu preeti rakhta hai, vah beemaar
hai.

4 Yah sunkar Yeshu ne kaha, yah beemari mrityu ki nahi, parantu Parmeshwar ki mahima ke liye
hai, ki uske dwara Parmeshwar ke putra ki mahima ho.

5 Aur Yeshu martha aur us ki bahan aur lajar se prem rakhta tha.

6 So jab us ne suna, ki vah beemaar hai, to jis sthaan par vah tha, vahan do din aur thahar gaya.

7 Phir is ke baad us ne chelon se kaha, ki aao, ham phir yahoodiya ko chalein.

8 Chelon ne us se kaha, he rabbi, abhi to Yahudi tujhe pattharvaah karna chahte the, aur kya tu
phir bhi vahi jata hai?

9 Yeshu ne uttar diya, kya din ke barah ghante nahi hote yadi koi din ko chale, to thokar nahi khata
hai, kyonki is jagat ka ujala dekhta hai.

10 Parantu yadi koi raat ko chale, to thokar khata hai, kyonki us mein prakaash nahi.

11 Us ne ye batein kahi, aur is ke baad un se kahne laga, ki hamara mitra lajar so gaya hai, parantu
main use jagane jata hoon.

12 Tab chelon ne us se kaha, he Prabhu, yadi vah so gaya hai, to bach jayega.

13 Yeshu ne to us ki mrityu ke vishay mein kaha tha: parantu ve samjhe ki us ne neend se so jane ke
vishay mein kaha.

14 Tab Yeshu ne un se saaph kah diya, ki lajar mar gaya hai.

15 Aur main tumhare karan aanandit hoon ki main vahan na tha jis se tum vishwaas karo, parantu
ab aao, ham uske paas chalein.

16 Tab thoma ne jo didumus kahlata hai, apne saath ke chelon se kaha, aao, ham bhi uske saath
marne ko chalein.

17 So Yeshu ko aakar yah maloom huaa ki use kabra mein rakhe chaar din ho chuke hain.

18 Baitniyyaah Yerushalem ke sameep koi do meel ki doori par tha.

19 Aur bahut se Yahudi martha aur Mariyam ke paas un ke bhai ke vishay mein shanti dene ke liye
aaye the.



20 So martha Yeshu ke aane ka samchaar sunkar us se bhent karne ko gai, parantu Mariyam ghar
mein baithi rahi.

21 Martha ne Yeshu se kaha, he Prabhu, yadi tu yahan hota, to mera bhai kadapi na marta.

22 Aur ab bhi main janti hoon, ki jo kuchh tu Parmeshwar se mangega, Parmeshwar tujhe dega.

23 Yeshu ne us se kaha, tera bhai ji uthega.

24 Martha ne us se kaha, main janti hoon, ki antim din mein punrutthaan ke samay vah ji uthega.

25 Yeshu ne us se kaha, punrutthaan aur jeevan main hi hoon, jo koi mujh par vishwaas karta hai
vah yadi mar bhi jaye, taubhi jeeyega.

26 Aur jo koi jeevta hai, aur mujh par vishwaas karta hai, vah anantakaal tak na marega, kya tu is
baat par vishwaas karti hai?

27 Us ne us se kaha, han he Prabhu, main vishwaas kar chuki hoon, ki Parmeshwar ka putra Masih
jo jagat mein aanevala tha, vah tu hi hai.

28 Yah kahkar vah chali gai, aur apni bahin Mariyam ko chupke se bulakar kaha, guru yahi hai, aur
tujhe bulata hai.

29 Vah sunte hi turant uthkar uske paas aai.

30 (Yeshu abhi gaanv mein nahi pahuncha tha, parantu usi sthaan mein tha jahan martha ne us se
bhent ki thi.)

31 Tab jo Yahudi uske saath ghar mein the, aur use shanti de rahe the, yah dekhkar ki Mariyam
turant uthke bahar gai hai aur yah samajhkar ki vah kabra par rone ko jati hai, uske peechhe ho
liye.

32 Jab Mariyam vahan pahunchi jahan Yeshu tha, to use dekhte hi uske panvon par gir ke kaha, he
Prabhu, yadi tu yahan hota to mera bhai na marta.

33 Jab Yeshu na us ko aur un Yahudiyon ko jo uske saath aaye the rote hue dekha, to aatma mein
bahut hi udaas huaa, aur ghabra kar kaha, tum ne use kahan rakha hai?

34 Unhonne us se kaha, he Prabhu, chalkar dekh le.

35 Yeshu ke aansu bahne lage.

36 Tab Yahudi kahne lage, dekho, vah us se kaisi preeti rakhta tha.

37 Parantu un mein se kitnon ne kaha, kya yah jis ne andhe ki aankhein kholi, yah bhi na kar saka ki
yah manushya na marta

38 Yeshu man mein phir bahut hi udaas hokar kabra par aaya, vah ek gupha thi, aur ek patthar us
par dhara tha.



39 Yeshu ne kaha; patthar ko uthao: us mare hue ki bahin martha us se kahne lagi, he Prabhu, us
mein se ab to rdugandh aati hai kyonki use mare chaar din ho gaye.

40 Yeshu ne us se kaha, kya main ne tujh se na kaha tha ki yadi tu vishwaas karegi, to Parmeshwar ki
mahima ko dekhegi.

41 Tab unhonne us patthar ko hataya, phir Yeshu ne aankhein uthakar kaha, he pita, main tera
dhanyavaad karta hoon ki tu ne meri sun li hai.

42 Aur mai janta tha, ki tu sada meri sunta hai, parantu jo bheed aas paas khadi hai, un ke karan
main ne yah kaha, jis se ki ve vishwaas karein, ki tu ne mujhe bheja hai.

43 Yah kahkar us ne bade shabd se pukara, ki he lajar, nikal aa.

44 Jo mar gaya tha, vah kaphan se haath paanv bandhe hue nikal aaya aur uska munh angochhe se
lipta huaa tha. Yeshu ne un se kaha, use kholkar jane do.

45 Tab jo Yahudi Mariyam ke paas aaye the, aur uska yah kaam dekha tha, un mein se bahuton ne
us par vishwaas kiya.

46 Parantu un mein se kitnon ne phareesiyon ke paas jakar Yeshu ke kamon ka samachaar diya.

47 Is par mahayajkon aur phareesiyon ne mukhya sabha ke logon ko ikattha karke kaha, ham karte
kya hain? Yah manushya to bahut chinh dikhata hai.

48 Yadi ham use yon hi chhod de, to sab us par vishwaas le aayenge aur romi aakar hamari jagah aur
jati donon par adhikaar kar lenge.

49 Tab un mein se kaipha naam ek vyakti ne jo us varsh ka mahayajak tha, un se kaha, tum kuchh
nahi jante.

50 Aur na yah sochte ho, ki tumhare liye yah bhala hai, ki hamare logon ke liye ek manushya mare,
aur na yah, ki sari jati naash ho.

51 Yah baat us ne apni or se na kahi, parantu us varsh ka mahayajak hokar bhavishyadwani ki, ki
Yeshu us jati ke liye marega.

52 Aur na keval us jati ke liye, varan isliye bhi, ki Parmeshwar ki tittar bittar santanon ko ek kar de.

53 So usi din se ve uske maar dalne ki sammati karne lage.

54 Isliye Yeshu us samay se Yahudiyon mein pragat hokar na phira; parantu vahan se jangal ke nikat
ke desh mein iphraim naam, ek nagar ko chala gaya; aur apne chelon ke saath vahi rahne laga.

55 Aur Yahudiyon ka phasah nikat tha, aur bahutere log phasah se pahile dehaat se Yerushalem ko
gaye ki apne aap ko shuddh karein.

56 So ve Yeshu ko dhoondhne aur mandir mein khade hokar aapas mein kahne lage, tum kya
samajhte ho



57 Kya vah parva mein nahi aayega? Aur mahayajkon aur phareesiyon ne bhi aagya de rakhi thi, ki
yadi koi yah jane ki Yeshu kahan hai to bataye, ki use pakad lein.



John 12Yuhanna 12

1 Phir Yeshu phatah se chha: din pahile baitniyyaah mein aaya, jahan lajar tha: jise Yeshu ne mare
huon mein se jilaya tha.

2 Vahan unhonne uske liye bhojan taiyaar kiya, aur martha seva kar rahi thi, aur lajar un mein se ek
tha, jo uske saath bhojan karne ke liye baithe the.

3 Tab Mariyam ne jatamasi ka aadh ser bahumoolya itra lekar Yeshu ke pavon par dala, aur apne
balon se uske paanv ponchhe, aur itra ki sugandh se ghar sugandhit ho gaya.

4 Parantu uske chelon mein se Yahuda iskariyoti naam ek chela jo use pakadvane par tha, kahne
laga.

5 Yah itra teen sau deenaar mein bechkar kangalon ko kyon na diya gaya?

6 Us ne yah baat isliye na kahi, ki use kangalon ki chinta thi, parantu isliye ki vah chor tha aur uske
paas un ki thaili rahti thi, aur us mein jo kuchh dala jata tha, vah nikaal leta tha.

7 Yeshu ne kaha, use mere gade jane ke din ke liye rahne de.

8 Kyonki kangaal to tumhare saath sada rahte hain, parantu main tumhare saath sada na rahoonga.

9 Yahudiyon mein se sadharan log jaan gaye, ki vah vahan hai, aur ve na keval Yeshu ke karan aaye
parantu isliye bhi ki lajar ko dekhein, jise us ne mare huon mein se jilaya tha.

10 Tab mahayajkon ne lajar ko bhi maar dalne ki sammati ki.

11 Kyonki uske karan bahut se Yahudi chale gaye, aur Yeshu par vishwaas kiya.

12 Doosre din bahut se logon ne jo parva mein aaye the, yah sunkar, ki Yeshu Yerushalem mein aata
hai.

13 Khajoor ki, daliyan li, aur us se bhent karne ko nikle, aur pukarne lage, ki hoshana, dhanya
istrayel ka raja, jo Prabhu ke naam se aata hai.

14 Jab Yeshu ko ek gadhe ka bachcha mila, to us par baitha.

15 Jaisa likha hai, ki he siyyon ki beti, mat dar, dekh, tera raja gadhe ke bachcha par chadha huaa
chala aata hai.

16 Uske chele, ye batein pahile na samjhe the; parantu jab Yeshu ki mahima pragat hui, to un ko
smaran aaya, ki ye batein uske vishay mein likhi hui thi; aur logon ne us se is prakaar ka
vyavhaar kiya tha.

17 Tab bheed ke logon ne jo us samay uske saath the yah gavahi di ki us ne lajar ko kabra mein se
bulakar, mare huon mein se jilaya tha.



18 Isi karan log us se bhent karne ko aaye the kyonki unhonne suna tha, ki us ne yah
aashcharyakarm dikhaya hai.

19 Tab phareesiyon ne aapas mein kaha, socho to sahi ki tum se kuchh nahi ban padta: dekho,
sansaar uske peechhe ho chala hai.

20 Jo log us parva mein bhajan karne aaye the un mein se kai yoonani the.

21 Unhonne galeel ke baitsaida ke rahne vale phileppus ke paas aakar us se binti ki, ki shreemaan
ham Yeshu se bhent karna chahte hain.

22 Phileppus ne aakar andriyaas se kaha; tab andriyaas aur phileppus ne Yeshu se kaha.

23 Is par Yeshu ne un se kaha, vah samay aa gaya hai, ki manushya ke putra ki mahima ho.

24 Main tum se sach sach kahta hoon, ki jab tak gehun ka dana bhoomi mein padkar mar nahi jata,
vah akela rahta hai parantu jab mar jata hai, to bahut phal lata hai.

25 Jo apne praan ko priya janta hai, vah use kho deta hai; aur jo is jagat mein apne praan ko apriya
janta hai; vah anant jeevan ke liye us ki raksha karega.

26 Yadi koi meri seva kare, to mere peechhe ho le; aur jahan main hoon vahan mera sevak bhi hoga;
yadi koi meri seva kare, to pita uska aadar karega.

27 Jab mera ji vyakul ho raha hai. Isliye ab main kya kahun? He pita, mujhe is ghadi se bacha?
Parantu main isi karan is ghadi ko pahuncha hoon.

28 He pita apne naam ki mahima kar: tab yah aakashvani hui, ki main ne us ki mahima ki hai, aur
phir bhi karoonga.

29 Tab jo log khade hue sun rahe the, unhonne kaha; ki badal garja, auron ne kaha, koi swargadoot
us se bola.

30 Is par Yeshu ne kaha, yah shabd mere liye nahi parantu tumhare liye aaya hai.

31 Ab is jagat ka nyaay hota hai, ab is jagat ka sardaar nikaal diya jayega.

32 Aur main yadi prithvi par se oonche par chadhaya jaoonga, to sab ko apne paas kheechoonga.

33 Aisa kahkar us ne yah pragat kar diya, ki vah kaisi mrityu se marega.

34 Is par logon ne us se kaha, ki ham ne vyavastha ki yah baat suni hai, ki Masih sarvada rahega,
phir tu kyon kahta hai, ki manushya ke putra ko oonche par chadhaya jana avashya hai?

35 Yah manushya ka putra kaun hai? Yeshu ne un se kaha, jyoti ab thodi der tak tumhare beech
mein hai, jab tak jyoti tumhare saath hai tab tak chale chalo; aisa na ho ki andhakaar tumhein
aa ghere; jo andhakaar mein chalta hai vah nahi janta ki kidhar jata hai.

36 Jab tak jyoti tumhare saath hai, jyoti par vishwaas karo ki tum jyoti ke santaan hoo. Ye batein
kahkar Yeshu chala gaya aur un se chhipa raha.



37 Aur us ne un ke samhane itne chinh dikhaye, taubhi unhonne us par vishwaas na kiya.

38 Taki yashayaah bhavishyadwakta ka vachan poora ho jo us ne kaha ki he Prabhu hamare
samachaar ki kis ne prateeti ki hai? Aur Prabhu ka bhujbal kis par pragat huaa?

39 Is karan ve vishwaas na kar sake, kyonki yashayaah ne phir bhi kaha.

40 Ki us ne un ki aankhein andhi, aur un ka man kathor kiya hai; kahi aisa na ho, ki aankhon se
dekhein, aur man se samjhein, aur phirein, aur main unhein changa karun.

41 Yashayaah ne ye batein isliye kahi, ki us ne us ki mahima dekhi; aur us ne uske vishay mein
batein ki.

42 Taubhi sardaron mein se bhi bahuton ne us par vishwaas kiya, parantu phareesiyon ke karan
pragat mein nahi mante the, aisa na ho ki aaradhnalay mein se nikale jayen.

43 Kyonki manushyon ki prashansa un ko Parmeshwar ki prashansa se adhik priya lagti thi.

44 Yeshu ne pukarkar kaha, jo mujh par vishwaas karta hai, vah mujh par nahi, varan mere bhejne
vale par vishwaas karta hai.

45 Aur jo mujhe dekhta hai, vah mere bhejne vale ko dekhta hai.

46 Main jagat mein jyoti hokar aaya hoon taki jo koi mujh par vishwaas kare, vah andhakaar mein
na rahe.

47 Yadi koi meri batein sunkar na mane, to main use doshi nahi thahrata, kyonki main jagat ko
doshi thahrane ke liye nahi, parantu jagat ka uddhaar karne ke liye aaya hoon.

48 Jo mujhe tuchchh janta hai aur meri batein grahan nahi karta hai us ko doshi thahrane vala to ek
hai: arthaat jo vachan main ne kaha hai, vahi pichhle din mein use doshi thahrayega.

49 Kyonki main ne apni or se batein nahi ki, parantu pita jis ne mujhe bheja hai usi ne mujhe aagya
di hai, ki kya kya kahun aur kya kya bolun

50 Aur main janta hoon, ki us ki aagya anant jeevan hai isliye main jo bolta hoon, vah jaisa pita ne
mujh se kaha hai vaisa hi bolta hoon.



John 13Yuhanna 13

1 Phasah ke parva se pahile jab Yeshu ne jaan liya, ki meri vah ghadi aa pahunchi hai ki jagat
chhodkar pita ke paas jaun, to apne logon se, jo jagat mein the, jaisa prem vah rakhta tha, ant
tak vaisa hi prem rakhta raha.

2 Aur jab Shaitan Shamaun ke putra Yahuda iskariyoti ke man mein yah daal chuka tha, ki use
pakadvaye, to bhojan ke samay.

3 Yeshu ne yah jankar ki pita ne sab kuchh mere haath mein kar diya hai aur main Parmeshwar ke
paas se aaya hoon, aur Parmeshwar ke paas jata hoon.

4 Bhojan par se uthkar apne kapde utaar diye, aur angochha lekar apni kamar bandhi.

5 Tab bartan mein pani bharkar chelon ke paanv dhone aur jis angochhe se us ki kamar bandhi thi
usi se ponchhne laga.

6 Jab vah Shamaun Patras ke paas aaya: tab us ne us se kaha, he Prabhu,

7 Kya tu mere paanv dhota hai? Yeshu ne us ko uttar diya, ki jo main karta hoon, tu ab nahi janta,
parantu is ke baad samjhega.

8 Patras ne us se kaha, tu mere paanv kabhi na dhone payega: yah sunkar Yeshu ne us se kaha, yadi
main tujhe na dhoun, to mere saath tera kuchh bhi sajha nahi.

9 Shamaun Patras ne us se kaha, he Prabhu, to mere paanv hi nahi, varan haath aur sir bhi dho de.

10 Yeshu ne us se kaha, jo naha chuka hai, use paanv ke siva aur kuchh dhone ka prayojan nahi;
parantu vah bilkul shuddh hai: aur tum shuddh ho; parantu sab ke sab nahi.

11 Vah to apne pakadvane vale ko janta tha isi liye us ne kaha, tum sab ke sab shuddh nahi.

12 Jab vah un ke paanv dho chuka aur apne kapde pahinkar phir baith gaya to un se kahne laga, kya
tum samjhe ki main ne tumhare saath kya kiya?

13 Tum mujhe guru, aur Prabhu, kahte ho, aur bhala kahte ho, kyonki main vahi hoon.

14 Yadi main ne Prabhu aur guru hokar tumhare paanv dhoye; to tumhein bhi ek dusre ke paanv
dhona chahiye.

15 Kyonki main ne tumhein namoona dikha diya hai, ki jaisa main ne tumhare saath kiya hai, tum
bhi vaisa hi kiya karo.

16 Main tum se sach sach kahta hoon, daas apne swami se bada nahi; aur na bheja huaa apne
bhejne vale se.

17 Tum to ye batein jante ho, aur yadi un par chalo, to dhanya ho.



18 Main tum sab ke vishay mein nahi kahta: jinhein main ne chun liya hai, unhein main janta hoon:
parantu yah isliye hai, ki pavitra shastra ka yah vachan poora ho, ki jo meri roti khata hai, us ne
mujh par laat uthai.

19 Ab main uske hone se pahile tumhein jataye deta hoon ki jab ho jaye to tum vishwaas karo ki
main vahi hoon.

20 Main tum se sach sach kahta hoon, ki jo mere bheje hue ko grahan karta hai, vah mujhe grahan
karta hai, aur jo mujhe grahan karta hai, vah mere bhejne vale ko grahan karta hai.

21 Ye batein kahkar Yeshu aatma mein vyakul huaa aur yah gavahi di, ki main tum se sach sach
kahta hoon, ki tum mein se ek mujhe pakadvayega.

22 Chele yah sandeh karte hue, ki vah kis ke vishay mein kahta hai, ek doosre ki or dekhne lage.

23 Uske chelon mein se ek jis se Yeshu prem rakhta tha, Yeshu ki chhati ki or jhuka huaa baitha tha.

24 Tab Shamaun Patras ne us ki or sain karke poochha, ki bata to, vah kis ke vishay mein kahta hai

25 Tab us ne usi tarah Yeshu ki chhati ki or jhuk kar poochha, he Prabhu, vah kaun hai? Yeshu ne
uttar diya, jise main yah roti ka tukda dubokar doonga, vahi hai.

26 Aur us ne tukda dubokar Shamaun ke putra Yahuda iskariyoti ko diya.

27 Aur tukda lete hi Shaitan us mein sama gaya: tab Yeshu ne us se kaha, jo tu karta hai, turant kar.

28 Parantu baithne valon mein se kisi ne na jana ki us ne yah baat us se kis liye kahi.

29 Yahuda ke paas thaili rahti thi, isliye kisi kisi ne samjha, ki Yeshu us se kahta hai, ki jo kuchh
hamein parva ke liye chahiye vah mol le, ya yah ki kangalon ko kuchh de.

30 Tab vah tukda lekar turant bahar chala gaya, aur ratri ka samay tha.

31 Jab vah bahar chala gaya to Yeshu ne kaha; ab manushya putra ki mahima hui, aur Parmeshwar
ki mahima us mein hui.

32 Aur Parmeshwar bhi apne mein us ki mahima karega, varan turant karega.

33 He baal ko, main aur thodi der tumhare paas hoon: phir tum mujhe dhoondhoge, aur jaisa main
ne Yahudiyon se kaha, ki jahan main jata hoon, vahan tum nahi aa sakte vaisa hi main ab tum se
bhi kahta hoon.

34 Main tumhein ek nai aagya deta hoon, ki ek doosre se prem rakho: jaisa main ne tum se prem
rakha hai, vaisa hi tum bhi ek dusre se prem rakho.

35 Yadi aapas mein prem rakhoge to isi se sab janenge, ki tum mere chele ho.

36 Shamaun Patras ne us se kaha, he Prabhu, tu kahan jata hai Yeshu ne uttar diya, ki jahan main
jata hoon, vahan tu ab mere peechhe aa nahi sakta! Parantu is ke baad mere peechhe aayega.



37 Patras ne us se kaha, he Prabhu, abhi main tere peechhe kyon nahi aa sakta? Main to tere liye
apna praan doonga.

38 Yeshu ne uttar diya, kya tu mere liye apna praan dega? Main tujh se sach sach kahta hoon ki
murg baang na dega jab tak tu teen baar mera inkaar na kar lega.



John 14Yuhanna 14

1 Tumhara man vyakul na ho, tum Parmeshwar par vishwaas rakhte ho mujh par bhi vishwaas
rakho.

2 Mere pita ke ghar mein bahut se rahne ke sthaan hain, yadi na hote, to main tum se kah deta
kyonki main tumhare liye jagah taiyaar karne jata hoon.

3 Aur yadi main jakar tumhare liye jagah taiyaar karun, to phir aakar tumhein apne yahan le
jaoonga, ki jahan main rahun vahan tum bhi raho.

4 Aur jahan main jata hoon tum vahan ka maarg jante ho.

5 Thoma ne us se kaha, he Prabhu, ham nahi jante ki tu han jata hai to maarg kaise janein?

6 Yeshu ne us se kaha, maarg aur sachchai aur jeevan main hi hoon; bina mere dwara koi pita ke
paas nahi pahunch sakta.

7 Yadi tum ne mujhe jana hota, to mere pita ko bhi jante, aur ab use jante ho, aur use dekha bhi hai.

8 Phileppus ne us se kaha, he Prabhu, pita ko hamein dikha de: yahi hamare liye bahut hai.

9 Yeshu ne us se kaha; he phileppus, main itne din se tumhare saath hoon, aur kya tu mujhe nahi
janta? Jis ne mujhe dekha hai us ne pita ko dekha hai: tu kyon kahta hai ki pita ko hamein dikha.

10 Kya tu prateeti nahi karta, ki main pita mein hoon, aur pita mujh mein hain? Ye batein jo main
tum se kahta hoon, apni or se nahi kahta, parantu pita mujh mein rahkar apne kaam karta hai.

11 Meri hi prateeti karo, ki main pita mein hoon; aur pita mujh mein hai; nahi to kamon hi ke
karan meri prateeti karo.

12 Main tum se sach sach kahta hoon, ki jo mujh par vishwaas rakhta hai, ye kaam jo main karta
hoon vah bhi karega, varan in se bhi bade kaam karega, kyonki main pita ke paas jata hoon.

13 Aur jo kuchh tum mere naam se mangoge, vahi main karoonga ki putra ke dwara pita ki mahima
ho.

14 Yadi tum mujh se mere naam se kuchh mangoge, to main use karoonga.

15 Yadi tum mujh se prem rakhte ho, to meri aagyaon ko manoge.

16 Aur main pita se binti karoonga, aur vah tumhein ek aur sahayak dega, ki vah sarvada tumhare
saath rahe.

17 Arthaat satya ka aatma, jise sansaar grahan nahi kar sakta, kyonki vah na use dekhta hai aur na
use janta hai: tum use jante ho, kyonki vah tumhare saath rahta hai, aur vah tum mein hoga.

18 Main tumhein anaath na chhodoonga, main tumhare paas aata hoon.



19 Aur thodi der rah gai hai ki phir sansaar mujhe na dekhega, parantu tum mujhe dekhoge, isliye
ki main jeevit hoon, tum bhi jeevit rahoge.

20 Us din tum janoge, ki main apne pita mein hoon, aur tum mujh mein, aur main tum mein.

21 Jis ke paas meri aagya hai, aur vah unhein manta hai, vahi mujh se prem rakhta hai, aur jo mujh
se prem rakhta hai, us se mera pita prem rakhega, aur main us se prem rakhoonga, aur apne aap
ko us par pragat karoonga.

22 Us Yahuda ne jo iskariyoti na tha, us se kaha, he Prabhu, kya huaa ki tu apne aap ko ham par
pragat kiya chahta hai, aur sansaar par nahi.

23 Yeshu ne us ko uttar diya, yadi koi mujh se prem rakhe, to vah mere vachan ko manega, aur mera
pita us se prem rakhega, aur ham uske paas aayenge, aur uske saath vaas karenge.

24 Jo mujh se prem nahi rakhta, vah mere vachan nahi manta, aur jo vachan tum sunte ho, vah
mera nahi varan pita ka hai, jis ne mujhe bheja.

25 Ye batein main ne tumhare saath rahte hue tum se kahi.

26 Parantu sahayak arthaat pavitra aatma jise pita mere naam se bhejega, vah tumhein sab batein
sikhayega, aur jo kuchh main ne tum se kaha hai, vah sab tumhein smaran karayega.

27 Main tumhein shanti diye jata hoon, apni shanti tumhein deta hoon; jaise sansaar deta hai,
main tumhein nahi deta: tumhara man na ghabraye aur na dare.

28 Tum ne suna, ki main ne tum se kaha, ki main jata hoon, aur tumhare paas phir aata hoon: yadi
tum mujh se prem rakhte, to is baat se aanandit hote, ki main pita ke paas jata hoon kyonki pita
mujh se bada hai.

29 Aur main ne ab is ke hone se pahile tum se kah diya hai, ki jab vah ho jaye, to tum prateeti karo.

30 Main ab se tumhare saath aur bahut batein na karoonga, kyonki is sansaar ka sardaar aata hai,
aur mujh mein uska kuchh nahi.

31 Parantu yah isliye hota hai ki sansaar jane ki main pita se prem rakhta hoon, aur jis tarah pita ne
mujhe aagya di, main vaise hi karta hoon: utho, yahan se chalein.



John 15Yuhanna 15

1 Sachchi dakhalta main hoon; aur mera pita kisaan hai.

2 Jo dali mujh mein hai, aur nahi phalti, use vah kaat dalta hai, aur jo phalti hai, use vah chhantta
hai taki aur phale.

3 Tum to us vachan ke karan jo main ne tum se kaha hai, shuddh ho.

4 Tum mujh mein bane raho, aur main tum mein: jaise dali yadi dakhalta mein bani na rahe, to
apne aap se nahi phal sakti, vaise hi tum bhi yadi mujh mein bane na raho to nahi phal sakte.

5 Main dakhalta hoon: tum daliyan ho; jo mujh mein bana rahta hai, aur main us mein, vah bahut
phal phalta hai, kyonki mujh se alag hokar tum kuchh bhi nahi kar sakte.

6 Yadi koi mujh mein bana na rahe, to vah dali ki nai phenk diya jata, aur sookh jata hai; aur log
unhein batorkar aag mein jhonk dete hain, aur ve jal jati hain.

7 Yadi tum mujh mein bane raho, aur meri batein tum mein bani rahein to jo chaho mango aur vah
tumhare liye ho jayega.

8 Mere pita ki mahima isi se hoti hai, ki tum bahut sa phal lao, tab hi tum mere chele thahroge.

9 Jaisa pita ne mujh se prem rakha, vaisa hi main ne tum se prem rakha, mere prem mein bane
raho.

10 Yadi tum meri aagyaon ko manoge, to mere prem mein bane rahoge: jaisa ki main ne apne pita
ki aagyaon ko mana hai, aur uske prem mein bana rahta hoon.

11 Main ne ye batein tum se isliye kahi hain, ki mera aanand tum mein bana rahe, aur tumhara
aanand poora ho jaye.

12 Meri aagya yah hai, ki jaisa main ne tum se prem rakha, vaisa hi tum bhi ek doosre se prem
rakho.

13 Is se bada prem kisi ka nahi, ki koi apne mitron ke liye apna praan de.

14 Jo kuchh main tumhein aagya deta hoon, yadi use karo, to tum mere mitra ho.

15 Ab se main tumhein daas na kahoonga, kyonki daas nahi janta, ki uska swami kya karta hai:
parantu main ne tumhein mitra kaha hai, kyonki main ne jo batein apne pita se suni, ve sab
tumhein bata di.

16 Tum ne mujhe nahi chuna parantu main ne tumhein chuna hai aur tumhein thahraya taki tum
jakar phal lao; aur tumhara phal bana rahe, ki tum mere naam se jo kuchh pita se mango, vah
tumhein de.

17 In batein ki aagya main tumhein isliye deta hoon, ki tum ek doosre se prem rakho.



18 Yadi sansaar tum se bair rakhta hai, to tum jante ho, ki us ne tum se pahile mujh se bhi bair
rakha.

19 Yadi tum sansaar ke hote, to sansaar apnon se preeti rakhta, parantu is karan ki tum sansaar ke
nahi, varan main ne tumhein sansaar mein se chun liya hai isi liye sansaar tum se bair rakhta
hai.

20 Jo baat main ne tum se kahi thi, ki daas apne swami se bada nahi hota, us ko yaad rakho: yadi
unhonne mujhe sataya, to tumhein bhi satayenge; yadi unhonne meri baat mani, to tumhari bhi
manenge.

21 Parantu yah sab kuchh ve mere naam ke karan tumhare saath karenge kyonki ve mere bhejne
vale ko nahi jante.

22 Yadi main na aata aur un se batein na karta, to ve papi na thaharte parantu ab unhein un ke paap
ke liye koi bahana nahi.

23 Jo mujh se bair rakhta hai, vah mere pita se bhi bair rakhta hai.

24 Yadi main un mein ve kaam na karta, jo aur kisi ne nahi kiye to ve papi nahi thaharte, parantu ab
to unhonne mujhe aur mere pita donon ko dekha, aur donon se bair kiya.

25 Aur yah isliye huaa, ki vah vachan poora ho, jo un ki vyavastha mein likha hai, ki unhonne mujh
se vyarth bair kiya.

26 Parantu jab vah sahayak aayega, jise main tumhare paas pita ki or se bhejoonga, arthaat satya ka
aatma jo pita ki or se nikalta hai, to vah meri gavahi dega.

27 Aur tum bhi gavaah ho kyonki tum aarambh se mere saath rahe ho.



John 16Yuhanna 16

1 Ye batein main ne tum se isliye kahi ki tum thokar na khao.

2 Ve tumhein aaradhnalyon mein se nikaal denge, varan vah samay aata hai, ki jo koi tumhein maar
dalega vah samjhega ki main Parmeshwar ki seva karta hoon.

3 Aur yah ve isliye karenge ki unhonne na pita ko jana hai aur na mujhe jante hain.

4 Parantu ye batein main ne isliye tum se kahi, ki jab un ka samay aaye to tumhein smaran aa jaye,
ki main ne tum se pahile hi kah diya tha: aur main ne aarambh mein tum se ye batein isliye nahi
kahi kyonki main tumhare saath tha.

5 Ab main apne bhejne vale ke paas jata hoon aur tum mein se koi mujh se nahi poochhta, ki tu
kahan jata hai?

6 Parantu main ne jo ye batein tum se kahi hain, isliye tumhara man shok se bhar gaya.

7 Taubhi main tum se sach kahta hoon, ki mera jana tumhare liye achchha hai, kyonki yadi main na
jaun, to vah sahayak tumhare paas na aayega, parantu yadi main jaoonga, to use tumhare paas
bhej doonga.

8 Aur vah aakar sansaar ko paap aur dharmikta aur nyaay ke vishay mein niroottar karega.

9 Paap ke vishay mein isliye ki ve mujh par vishwaas nahi karte.

10 Aur dharmikta ke vishay mein isliye ki main pita ke paas jata hoon,

11 Aur tum mujhe phir na dekhoge: nyaay ke vishay mein isliye ki sansaar ka sardaar doshi thahraya
gaya hai.

12 Mujhe tum se aur bhi bahut si batein kahni hain, parantu abhi tum unhein sah nahi sakte.

13 Parantu jab vah arthaat satya ka aatma aayega, to tumhein sab satya ka maarg batayega, kyonki
vah apni or se na kahega, parantu jo kuchh sunega, vahi kahega, aur aanevali batein tumhein
batayega.

14 Vah meri mahima karega, kyonki vah meri baton mein se lekar tumhein batayega.

15 Jo kuchh pita ka hai, vah sab mera hai; isliye main ne kaha, ki vah meri baton mein se lekar
tumhein batayega.

16 Thodi der tum mujhe na dekhoge, aur phir thodi der mein mujhe dekhoge.

17 Tab uske kitne chelon ne aapas mein kaha, yah kya hai, jo vah ham se kahta hai, ki thodi der
mein tum mujhe na dekhoge, aur phir thodi der mein mujhe dekhoge? Aur yah isliye ki main ki
main pita ke paas jata hoon?



18 Tab unhonne kaha, yah thodi der jo vah kahta hai, kya baat hai? Ham nahi jante, ki kya kahta
hai.

19 Yeshu ne yah jankar, ki ve mujh se poochhna chahte hain, un se kaha, kya tum aapas mein meri
is bate ke vishay mein poochh paachh karte ho, ki thodi der mein tum mujhe na dekhoge, aur
phir thodi der mein mujhe dekhoge.

20 Main tum se sach sach kahta hoon; ki tum rooge aur vilaap karoge, parantu sansaar aanand
karega: tumhein shok hoga, parantu tumhara shok aanand ban jayega.

21 Jab stri janne lagti hai to us ko shok hota hai, kyonki us ki dukh ki ghadi aa pahunchi, parantu
jab vah balak janm chuki to is aanand se ki jagat mein ek manushya utpann huaa, us sankat ko
phir smaran nahi karti.

22 Aur tumhein bhi ab to shok hai, parantu main tum se phir miloonga aur tumhare man mein
aanand hoga; aur tumhara aanand koi tum se chheen na lega.

23 Us din tum mujh se kuchh na poochhoge: main tum se sach sach kahta hoon, yadi pita se kuchh
mangoge, to vah mere naam se tumhein dega.

24 Ab tak tum ne mere naam se kuchh nahi manga; mango to paoge taki tumhara aanand poora ho
jaye.

25 Main ne ye batein tum se drishtanton mein kahi hain, parantu vah samay aata hai, ki main tum
se drishtanton mein aur phir nahi kahoonga parantu kholkar tumhein pita ke vishay mein
bataoonga.

26 Us din tum mere naam se mangoge, aur main tum se yah nahi kahta, ki main tumhare liye pita
se binti karoonga.

27 Kyonki pita to aap hi tum se preeti rakhta hai, isliye ki tum ne mujh se preeti rakhi hai, aur yah
bhi prateeti ki hai, ki main pita ki or se nikal aaya.

28 Main pita se nikalkar jagat mein aaya hoon, phir jagat ko chhodkar pita ke paas jata hoon.

29 Uske chelon ne kaha, dekh, ab to tu kholkar kahta hai, aur koi drishtaant nahi kahta.

30 Ab ham jaan gaye, ki tu sab kuchh janta hai, aur tujhe prayojan nahi, ki koi tujh se poochhe, is se
ham prateeti karte hain, ki tu Parmeshwar se nikla hai.

31 Yah sun Yeshu ne un se kaha, kya tum ab prateeti karte ho?

32 Dekho, vah ghadi aati hai varan aa pahunchi ki tum sab tittar bittar hokar apna apna maarg loge,
aur mujhe akela chhod doge, taubhi main akela nahi kyonki pita mere saath hai.

33 Main ne ye batein tum se isliye kahi hain, ki tumhein mujh mein shanti mile; sansaar mein
tumhein klesh hota hai, parantu dhadhas bandho, main ne sansaar ko jeen liya hai.

1 Yeshu ne ye batein kahi aur apni aankhe aakaash ki or uthakar kaha, he pita, vah ghadi aa
pahunchi, apne putra ki mahima kar, ki putra bhi teri mahima kare.

2 Kyonki tu ne us ko sab praniyon par adhikaar diya, ki jinhein tu ne us ko diya hai, un sab ko vah
anant jeevan de.

3 Aur anant jeevan yah hai, ki ve tujh adwait sachche Parmeshwar ko aur Yeshu Masih ko, jise tu ne
bheja hai, jane.

4 Jo kaam tu ne mujhe karne ko diya tha, use poora karke main ne prithvi par teri mahima ki hai.

5 Aur ab, he pita, tu apne saath meri mahima us mahima se kar jo jagat ke hone se pahile, meri tere
saath thi.

6 Main ne tera naam un manushyon par pragat kiya jinhein tu ne jagat mein se mujhe diya: ve tere
the aur tu ne unhein mujhe diya aur unhonne tere vachan ko maan liya hai.

7 Ab ve jaan gaye hain, ki jo kuchh tu ne mujhe diya hai, sab teri or se hai.

8 Kyonki jo batein tu ne mujhe pahuncha di, main ne unhein un ko pahuncha diya aur unhonne un
ko grahan kiya: aur sach sach jaan liya hai, ki main teri or se nikla hoon, aur prateeti kar li hai ki
tu hi ne mujhe bheja.

9 Main un ke liye binti karta hoon, sansaar ke liye binti nahi karta hoon parantu unhi ke liye
jinhein tu ne mujhe diya hai, kyonki ve tere hain.

10 Aur jo kuchh mera hai vah sab tera hai; aur jo tera hai vah mera hai; aur in se meri mahima
pragat hui hai.

11 Main aage ko jagat mein na rahoonga, parantu ye jagat mein rahenge, aur main tere paas aata
hoon; he pavitra pita, apne us naam se jo tu ne mujhe diya hai, un ki raksha kar, ki ve hamari nai
ek hon.

12 Jab main un ke saath tha, to main ne tere us naam se, jo tu ne mujhe diya hai, un ki raksha ki,
main ne un ki chauksi ki aur vinaash ke putra ko chhod un mein se kai naash na huaa, isliye ki
pavitra shastra ki baat poori ho.

13 Parantu ab main tere paas aata hoon, aur ye batein jagat mein kahta hoon, ki ve mera aanand
apne mein poora payen.

14 Main ne tera vachan unhein pahuncha diya hai, aur sansaar ne un se bair kiya, kyonki jaisa main
sansaar ka nahi, vaise hi ve bhi sansaar ke nahi.

15 Main yah binti nahi karta, ki tu unhein jagat se utha le, parantu yah ki tu unhein us dusht se
bachaye rakh.



16 Jaise main sansaar ka nahi, vaise hi ve bhi sansaar ke nahi.

17 Satya ke dwara unhein pavitra kar: tera vachan satya hai.

18 Jaise tu ne jagat mein mujhe bheja, vaise hi main ne bhi unhein jagat mein bheja.

19 Aur un ke liye main apne aap ko pavitra karta hoon taki ve bhi satya ke dwara pavitra kiye jayen.

20 Main keval inhi ke liye binti nahi karta, parantu un ke liye bhi jo in ke vachan ke dwara mujh par
vishwaas karenge, ki ve sab ek hon.

21 Jaisa tu he pita mujh mein hain, aur main tujh mein hoon, vaise hi ve bhi ham mein hon, isliye ki
jagat prateeti kare, ki tu hi ne mujhe bheja.

22 Aur vah mahima jo tu ne mujhe di, main ne unhein di hai ki ve vaise hi ek hon jaise ki ham ek
hain.

23 Main un mein aur tu mujh mein ki ve siddh hokar ek ho jayen, aur jagat jane ki tu hi ne mujhe
bheja, aur jaisa tu ne mujh se prem rakha, vaisa hi un se prem rakha.

24 He pita, main chahta hoon ki jinhein tu ne mujhe diya hai, jahan main hoon, vahan ve bhi mere
saath hon ki ve meri us mahima ko dekhein jo tu ne mujhe di hai, kyonki tu ne jagat ki utpatti se
pahile mujh se prem rakha.

25 He dharmik pita, sansaar ne mujhe nahi jana, parantu main ne tujhe jana aur inhonne bhi jana
ki tu hi ne mujhe bheja.

26 Aur main ne tera naam un ko bataya aur batata rahoonga ki jo prem tujh ko mujh se tha, vah un
mein rahe aur main un mein rahun.

1 Yeshu ye batein kahkar apne chelon ke saath kidron ke nale ke paar gaya, vahan ek bari thi, jis
mein vah aur uske chele gaye.

2 Aur uska pakadvane vala Yahuda bhi vah jagah janta tha, kyonki Yeshu apne chelon ke saath
vahan jaya karta tha.

3 Tab Yahuda paltan ko aur mahayajkon aur phareesiyon ki or se pyadon ko lekar deepkon aur
mashalon aur hathiyaron ko liye hue vahan aaya.

4 Tab Yeshu un sab baton ko jo us par aanevali thi, jankar nikla, aur un se kahne laga, kise
dhoondhte ho?

5 Unhonne us ko uttar diya, Yeshu nasri ko: Yeshu ne un se kaha, main hi hoon: aur uska
pakadvane vala Yahuda bhi un ke saath khada tha.

6 Uske yah kahte hi, ki main hoon, ve peechhe hatkar bhoomi par gir pade.

7 Tab us ne phir un se poochha, tum kis ko dhoondhte ho.

8 Ve bole, Yeshu nasri ko. Yeshu ne uttar diya, main to tum se kah chuka hoon ki main hi hoon, yadi
mujhe dhoondhte ho to inhein jane do.

9 Yah isliye huaa, ki vah vachan poora ho, jo us ne kaha tha ki jinhein tu ne mujhe diya, un mein se
main ne ek ko bhi na khoya.

10 Shamaun Patras ne talvaar, jo uske paas thi, kheenchi aur mahayajak ke daas par chalakar, uska
dahina kaan uda diya, us daas ka naam malkhus tha.

11 Tab Yeshu ne Patras se kaha, apni talvaar kathi mein rakh: jo katora pita ne mujhe diya hai kya
main use na peeun?

12 Tab sipahiyon aur un ke soobedaar aur Yahudiyon ke pyadon ne Yeshu ko pakadkar baandh liya.

13 Aur pahile use hanna ke paas le gaye kyonki vah us varsh ke mahayajak kaipha ka sasur tha.

14 Yah vahi kaipha tha, jis ne Yahudiyon ko salaah di thi ki hamare logon ke liye ek puroosh ka
marna achchha hai.

15 Shamaun Patras aur ek aur chela bhi Yeshu ke peechhe ho liye: yah chela mahayajak ka jana
pahchana tha aur Yeshu ke saath mahayajak ke aangan mein gaya.

16 Parantu Patras bahar dwaar par khada raha, tab vah doosra chela jo mahayajak ka jana pahchana
tha, bahar nikla, aur dwarpalin se kahkar, Patras ko bheetar le aaya.

17 Us dasi ne jo dwarpalin thi, Patras se kaha, kya tu bhi is manushya ke chelon mein se hai? Us ne
kaha, main nahi hoon.



18 Daas aur pyade jade ke karan koyele dhadhkakar khade taap rahe the aur Patras bhi un ke saath
khada taap raha tha.

19 Tak mahayajak ne Yeshu se uske chelon ke vishay mein aur uske updesh ke vishay mein
poochha.

20 Yeshu ne us ko uttar diya, ki main ne jagat se kholkar batein ki; main ne sabhaon aur
aaradhnalay mein jahan sab Yahudi ikatthe huaa karte hain sada updesh kiya aur gupt mein
kuchh bhi nahi kaha.

21 Tu mujh se kyon poochhta hai? Sunne valon se poochh: ki main ne un se kya kaha? Dekh ve
jante hain; ki main ne kya kya kaha

22 Tab us ne yah kaha, to pyadon mein se ek ne jo paas khada tha, Yeshu ko thappad markar kaha,
kya tu mahayajak ko is prakaar uttar deta hai.

23 Yeshu ne use uttar diya, yadi main ne bura kaha, to us burai par gavahi de; parantu yadi bhala
kaha, to mujhe kyon marta hai?

24 Hanna ne use bandhe hue kaipha mahayajak ke paas bhej diya.

25 Shamaun Patras khada huaa taap raha tha. Tab unhonne us se kaha; kya tu bhi uske chelon mein
se hai? Us ne inkaar karke kaha, main nahi hoon.

26 Mahayajak ke dason mein se ek jo uske kutumb mein se tha, jiska kaan Patras ne kaat dala tha,
bola, kya main ne tujhe uske saath bari mein na dekha tha?

27 Patras phir inkaar kar gaya aur turant murg ne baang di.

28 Aur ve Yeshu ko kaipha ke paas se kile ko le gaye aur bhor ka samay tha, parantu ve aap kile ke
bheetar na gaye taki ashuddh na hon parantu phasah kha sakein.

29 Tab peelatus un ke paas bahar nikal aaya aur kaha, tum is manushya par kis baat ki nalish karte
ho?

30 Unhonne us ko uttar diya, ki yadi vah kukarmi na hota to ham use tere haath na saumpte.

31 Peelatus ne un se kaha, tum hi ise le jakar apni vyavastha ke anusaar uska nyaay karo: Yahudiyon
ne us se kaha, hamein adhikaar nahi ki kisi ka praan lein.

32 Yah isliye huaa, ki Yeshu ki vah baat poori ho jo us ne yah pata dete hue kahi thi, ki uska marna
kaisa hoga.

33 Tab peelatus phir kile ke bheetar gaya aur Yeshu ko bulakar, us se poochha, kya tu Yahudiyon ka
raja hai?

34 Yeshu ne uttar diya, kya tu yah baat apni or se kahta hai ya auron ne mere vishay mein tujh se
kahi?



35 Peelatus ne uttar diya, kya main Yahudi hoon? Teri hi jati aur mahayajkon ne tujhe mere haath
saumpa, tu ne kya kiya hai?

36 Yeshu ne uttar diya, ki mera rajya is jagat ka nahi, yadi mera rajya is jagat ka hota, to mere sevak
ladte, ki main Yahudiyon ke haath saumpa na jata: parantu ab mera rajya yahan ka nahi.

37 Peelatus ne us se kaha, to kya tu raja hai? Yeshu ne uttar diya, ki tu kahta hai, kyonki main raja
hoon; main ne isliye janm liya, aur isliye jagat mein aaya hoon ki satya par gavahi dun jo koi
satya ka hai, vah mera shabd sunta hai.

38 Peelatus ne us se kaha, satya kya hai? Aur yah kahkar vah phir Yahudiyon ke paas nikal gaya aur
un se kaha, main to us mein kuchh dosh nahi pata.

39 Par tumhari yah reeti hai ki main phasah mein tumhare liye ek vyakti ko chhod dun so kya tum
chahte ho, ki main tumhare liye Yahudiyon ke raja ko chhod dun?

40 Tab unhonne phir chillakar kaha, ise nahi parantu hamare liye baraabba ko chhod de; aur
baraabba daku tha.

1 Is par peelatus ne Yeshu ko lekar kode lagvaye.

2 Aur sipahiyon ne kanton ka mukut goonthkar uske sir par rakha, aur use bainjni vastra pahinaya.

3 Aur uske paas aa aakar kahne lage, he Yahudiyon ke raja, pranaam! Aur use thappad bhi mare.

4 Tak peelatus ne phir bahar nikalkar logon se kaha, dekho, main use tumhare paas phir bahar lata
hoon; taki tum jano ki main kuchh bhi dosh nahi pata.

5 Tak Yeshu kanton ka mukut aur bainjni vastra pahine hue bahar nikla aur peelatus ne un se kaha,
dekho, yah puroosh.

6 Jab mahayajkon aur pyadon ne use dekha, to chillakar kaha, ki use kroos par chadha, kroos par:
peelatus ne un se kaha, tum hi use lekar kroos par chadhao; kyonki main us mein dosh nahi
pata.

7 Yahudiyon ne us ko uttar diya, ki hamari bhi vyavastha hai aur us vyavastha ke anusaar vah mare
jane ke yogya hai kyonki us ne apne aap ko Parmeshwar ka putra banaya.

8 Jab peelatus ne yah baat suni to aur bhi dar gaya.

9 Aur phir kile ke bheetar gaya aur Yeshu se kaha, tu kahan ka hai? Parantu Yeshu ne use kuchh bhi
uttar na diya.

10 Peelatus ne us se kaha, mujh se kyon nahi bolta? Kya tu nahi janta ki tujhe chhod dene ka
adhikaar mujhe hai aur tujhe kroos par chadhane ka bhi mujhe adhikaar hai.

11 Yeshu ne uttar diya, ki yadi tujhe oopar se na diya jata, to tera mujh par kuchh adhikaar na hota;
isliye jis ne mujhe tere haath pakadvaya hai, uska paap adhik hai.

12 Is se peelatus ne use chhod dena chaha, parantu Yahudiyon ne chilla chillakar kaha, yadi tu is ko
chhod dega to teri bhakti kaisar ki or nahi; jo koi apne aap ko raja banata hai vah kaisar ka
samhana karta hai.

13 Ye batein sunkar peelatus Yeshu ko bahar laya aur us jagah ek chabootra tha jo ibrani mein
gabbata kahlata hai, aur nyaay aasan par baitha.

14 Yah phasah ki taiyari ka din tha aur chhathe ghante ke lagbhag tha: tab us ne Yahudiyon se kaha,
dekho, yahi hai, tumhara raja!

15 Parantu ve chillaye ki le ja! Le ja! Use kroos par chadha: peelatus ne un se kaha, kya main
tumhare raja ko kroos par chadhaun? Mahayajkon ne uttar diya, ki kaisar ko chhod hamara aur
koi raja nahi.

16 Tab us ne use un ke haath saump diya taki vah kroos par chadhaya jaye.



17 Tab ve Yeshu ko le gaye. Aur vah apna kroos uthaye hue us sthaan tak bahar gaya, jo khopdi ka
sthaan kahlata hai aur ibrani mein gulguta.

18 Vahan unhonne use aur uske saath aur do manushyon ko kroos par chadhaya, ek ko idhar aur ek
ko udhar, aur beech mein Yeshu ko.

19 Aur peelatus ne ek dosh-patra likhkar kroos par laga diya aur us mein yah likha huaa tha, Yeshu
nasri Yahudiyon ka raja.

20 Yah dosh-patra bahut Yahudiyon ne padha kyonki vah sthaan jahan Yeshu kroos par chadhaya
gaya tha nagar ke paas tha aur patra ibrani aur lateeni aur yoonani mein likha huaa tha.

21 Tab Yahudiyon ke mahayajkon ne peelatus se kaha, Yahudiyon ka raja mat likh parantu yah ki
“us ne kaha, main Yahudiyon ka raja hoon”.

22 Peelatus ne uttar diya, ki main ne jo likh diya, vah likh diya.

23 Jab sipahi Yeshu ko kroos par chadha chuke, to uske kapde lekar chaar bhaag kiye, har sipahi ke
liye ek bhaag aur kurta bhi liya, parantu kurta bin seean oopar se neeche tak buna huaa tha:
isliye unhonne aapas mein kaha, ham is ko na phadein, parantu is par chitthi dalein ki vah kis
ka hoga.

24 Yah isliye huaa, ki pavitra shastra ki baat poori ho ki unhonne mere kapde aapas mein baant liye
aur mere vastra par chitthi dali: so sipahiyon ne aisa hi kiya.

25 Parantu Yeshu ke kroos ke paas us ki mata aur us ki mata ki bahin Mariyam, klopaas ki patni aur
Mariyam magadleeni khadi thi.

26 Yeshu ne apni mata aur us chele ko jis se vah prem rakhta tha, paas khade dekhkar apni mata se
kaha; he nari, dekh, yah tera putra hai.

27 Tab us chele se kaha, yah teri mata hai, aur usi samay se vah chela, use apne ghar le gaya.

28 Is ke baad Yeshu ne yah jankar ki ab sab kuchh ho chuka; isliye ki pavitra shastra ki baat poori ho
kaha, main pyasa hoon.

29 Vahan ek sirke se bhara huaa bartan dhara tha, so unhonne sirke mein bhigoye hue ispanj ko
joophe par rakhkar uske munh se lagaya.

30 Jab Yeshu ne vah sirka liya, to kaha poora huaa aur sir jhukakar praan tyaag diye.

31 Aur isliye ki vah taiyari ka din tha, Yahudiyon ne peelatus se binti ki ki un ki tange tod di jayen
aur ve utare jayen taki sabt ke din ve krooson par na rahein, kyonki vah sabt ka din bada din tha.

32 So sipahiyon ne aakar pahile ki tangein todi tab doosre ki bhi, jo uske saath krooson par
chadhaye gaye the.

33 Parantu jab Yeshu ke paas aakar dekha ki vah mar chuka hai, to us ki tangein na todi.



34 Parantu sipahiyon mein se ek ne barchhe se uska panjar bedha aur us mein se turant lohu aur
pani nikla.

35 Jis ne yah dekha, usi ne gavahi di hai, aur us ki gavahi sachchi hai; aur vah janta hai, ki sach kahta
hai ki tum bhi vishwaas karo.

36 Ye batein isliye hui ki pavitra shastra ki yah baat poori ho ki us ki koi haddi todi na jayegi.

37 Phir ek aur sthaan par yah likha hai, ki jise unhonne bedha hai, us par drishti karenge.

38 In baton ke baad aramtiyaah ke Yusuf ne, jo Yeshu ka chela tha, (parantu Yahudiyon ke dar se is
baat ko chhipaye rakhta tha), peelatus se binti ki, ki main Yeshu ki loth ko le jaun, aur peelatus
ne us ki binti suni, aur vah aakar us ki loth le gaya.

39 Nikudemus bhi jo pahile Yeshu ke paas raat ko gaya tha pachaas ser ke lagbhag mila huaa
gandharas aur elva le aaya.

40 Tab unhonne Yeshu ki loth ko liya aur Yahudiyon ke gadne ki reeti ke anusaar use sugandh
dravya ke saath kaphan mein lapeta.

41 Us sthaan par jahan Yeshu kroos par chadhaya gaya tha, ek bari thi; aur us bari mein ek nai kabra
thi; jis mein kabhi koi na rakha gaya tha.

42 So Yahudiyon ki taiyari ke din ke karan, unhonne Yeshu ko usi mein rakha, kyonki vah kabra
nikat thi.

1 Saptaah ke pahile din Mariyam magadleeni bhor ko andhera rahte hi kabra par aai, aur patthar
ko kabra se hata huaa dekha.

2 Tab vah daudi aur Shamaun Patras aur us doosre chele ke paas jis se Yeshu prem rakhta tha aakar
kaha, ve Prabhu ko kabra mein se nikaal le gaye hain; aur ham nahi janti, ki use kahan rakh diya
hai.

3 Tab Patras aur vah doosra chela nikalkar kabra ki or chale.

4 Aur donon saath saath daud rahe the, parantu doosra chela Patras se aage badhkar kabra par
pahile pahuncha.

5 Aur jhukkar kapde pade dekhe: taubhi vah bheetar na gaya.

6 Tab Shamaun Patras uske peechhe peechhe pahuncha aur kabra ke bheetar gaya aur kapde pade
dekhe.

7 Aur vah angochha jo uske sir se bandha huaa tha, kapdon ke saath pada huaa nahi parantu alag
ek jagah lapeta huaa dekha.

8 Tab doosra chela bhi jo kabra par pahile pahuncha tha, bheetar gaya aur dekhkar vishwaas kiya.

9 Ve to ab tak pavitra shastra ki vah baat na samajhte the, ki use mare huon mein se ji uthna hoga.

10 Tab ye chele apne ghar laut gaye.

11 Parantu Mariyam roti hui kabra ke paas hi bahar khadi rahi aur rote rote kabra ki or jhukkar,

12 Do swargadooton ko ujzaval kapde pahine hue ek ko sirhane aur doosre ko paitane baithe
dekha, jahan Yeshu ki loth padi thi.

13 Unhonne us se kaha, he nari, tu kyon roti hai? Us ne un se kaha, ve mere Prabhu ko utha le gaye
aur main nahi janti ki use kahan rakha hai.

14 Yah kahkar vah peechhe phiri aur Yeshu ko khade dekha aur na pahchana ki yah Yeshu hai.

15 Yeshu ne us se kaha, he nari tu kyon roti hai? Kis ko dhoondhti hai? Us ne mali samajhkar us se
kaha, he maharaaj, yadi tu ne use utha liya hai to mujh se kah ki use kahan rakha hai aur main
use le jaoongi.

16 Yeshu ne us se kaha, Mariyam! Us ne peechhe phirkar us se ibrani mein kaha, rabbooni arthaat
he guru.

17 Yeshu ne us se kaha, mujhe mat chhu kyonki main ab tak pita ke paas oopar nahi gaya, parantu
mere bhaiyon ke paas jakar un se kah de, ki main apne pita, aur tumhare pita, aur apne
Parmeshwar aur tumhare Parmeshwar ke paas oopar jata hoon.



18 Mariyam magadleeni ne jakar chelon ko bataya, ki main ne Prabhu ko dekha aur us ne mujh se
ye batein kahi.

19 Usi din jo saptaah ka pahila din tha, sandhya ke samay jab vahan ke dwaar jahan chele the,
Yahudiyon ke dar ke mare band the, tab Yeshu aaya aur beech mein khada hokar un se kaha,
tumhein shanti mile.

20 Aur yah kahkar us ne apna haath aur apna panjar un ko dikhaye: tab chele Prabhu ko dekhkar
aanandit hue.

21 Yeshu ne phir un se kaha, tumhein shanti mile; jaise pita ne mujhe bheja hai, vaise hi main bhi
tumhein bhejta hoon.

22 Yah kahkar us ne un par phoonka aur un se kaha, pavitra aatma lo.

23 Jin ke paap tum kshama karo ve un ke liye kshama kiye gaye hain jin ke tum rakho, ve rakhe gaye
hain.

24 Parantu barhon mein se ek vyakti arthaat thoma jo didumus kahlata hai, jab Yeshu aaya to un ke
saath na tha.

25 Jab aur chele us se kahne lage ki ham ne Prabhu ko dekha hai: tab us ne un se kaha, jab tak main
us ke hathon mein keelon ke chhed na dekh lun, aur keelon ke chhedon mein apni ungli na daal
lun, aur uske panjar mein apna haath na daal lun, tab tak main prateeti nahi karoonga.

26 Aath din ke baad us ke chele phir ghar ke bheetar the, aur thoma un ke saath tha, aur dwaar
band the, tab Yeshu ne aakar aur beech mein khada hokar kaha, tumhein shanti mile.

27 Tab us ne thoma se kaha, apni ungli yahan lakar mere hathon ko dekh aur apna haath lakar mere
panjar mein daal aur avishwasi nahi parantu vishwasi ho.

28 Yah sun thoma ne uttar diya, he mere Prabhu, he mere Parmeshwar!

29 Yeshu ne us se kaha, tu ne to mujhe dekhkar vishwaas kiya hai, dhanya ve hain jinhon ne bina
dekhe vishwaas kiya.

30 Yeshu ne aur bhi bahut chinh chelon ke samhane dikhaye, jo is pustak mein likhe nahi gaye.

31 Parantu ye isliye likhe gaye hain, ki tum vishwaas karo, ki Yeshu hi Parmeshwar ka putra Masih
hai: aur vishwaas karke uske naam se jeevan pao.

1 In baton ke baad Yeshu ne apne aap ko tibiriyaas jheel ke kinare chelon par pragat kiya aur is reeti
se pragat kiya.

2 Shamaun Patras aur thoma jo didumus kahlata hai, aur galeel ke kana nagar ka natnayel aur jabdi
ke putra, aur uske chelon mein se do aur jan ikatthe the.

3 Shamaun Patras ne un se kaha, main machhli pakadne ko jata hoon: unhonne us se kaha, ham
bhi tere saath chalte hain: so ve nikalkar naav par chadhe, parantu us raat kuchh na pakda.

4 Bhor hote hi Yeshu kinare par khada huaa; taubhi chelon ne na pahchana ki yah Yeshu hai.

5 Tab Yeshu ne un se kaha, he baal ko, kya tumhare paas kuchh khane ko hai? Unhonne uttar diya
ki nahi.

6 Us ne un se kaha, naav ki dahini or jaal dalo, to paoge, tab unhonne jaal dala, aur ab machhilyon
ki bahutayat ke karan use kheench na sake.

7 Isliye us chele ne jis se Yeshu prem rakhta tha Patras se kaha, yah to Prabhu hai: Shamaun Patras
ne yah sunkar ki Prabhu hai, kamar mein angarkha kas liya, kyonki vah nanga tha, aur jheel
mein kood pada.

8 Parantu aur chele dongi par machhilyon se bhara huaa jaal kheenchte hue aaye, kyonki ve kinare
se adhik door nahi, koi do sau haath par the.

9 Jab kinare par utre, to unhonne koyele ki aag, aur us par machhli rakhi hui, aur roti dekhi.

10 Yeshu ne un se kaha, jo machhilyan tum ne abhi pakdi hain, un mein se kuchh lao.

11 Shamaun Patras ne dongi par chadhkar ek sau tirpan badi machhilyon se bhara huaa jaal kinare
par kheencha, aur itni machhilyan hone se bhi jaal na phata.

12 Yeshu ne un se kaha, ki aao, bhojan karo aur chelon mein se kisi ko hiyaav na huaa, ki us se
poochhe, ki tu kaun hai? Kyonki ve jante the, ki ho na ho yah Prabhu hi hai.

13 Yeshu aaya, aur roti lekar unhein di, aur vaise hi machhli bhi.

14 Yah teesri baar hai, ki Yeshu ne mare huon mein se ji uthne ke baad chelon ko darshan diye.

15 Bhojan karne ke baad Yeshu ne Shamaun Patras se kaha, he Shamaun, Yuhanna ke putra, kya tu
in se badhkar mujh se prem rakhta hai? Us ne us se kaha, han Prabhu tu to janta hai, ki main
tujh se preeti rakhta hoon: us ne us se kaha, mere memnon ko chara.

16 Us ne phir doosri baar us se kaha, he Shamaun Yuhanna ke putra, kya tu mujh se prem rakhta
hai? Us ne un se kaha, han, Prabhu tu janta hai, ki main tujh se preeti rakhta hoon: us ne us se
kaha, meri bhedon ki rakhvali kar.



17 Us ne teesri baar us se kaha, he Shamaun, Yuhanna ke putra, kya tu mujh se preeti rakhta hai?
Patras udaas huaa, ki us ne use teesri baar aisa kaha; ki kya tu mujh se preeti rakhta hai? Aur us
se kaha, he Prabhu, tu to sab kuchh janta hai: tu yah janta hai ki main tujh se preeti rakhta
hoon: Yeshu ne us se kaha, meri bhedon ko chara.

18 Main tujh se sach sach kahta hoon, jab tu javaan tha, to apni kamar bandhakar jahan chahta tha,
vahan phirta tha; parantu jab tu boodha hoga, to apne haath lambe karega, aur doosra teri
kamar bandhakar jahan tu na chahega vahan tujhe le jayega.

19 Us ne in baton se pata diya ki Patras kaisi mrityu se Parmeshwar ki mahima karega; aur yah
kahkar, us se kaha, mere peechhe ho le.

20 Patras ne phirkar us chele ko peechhe aate dekha, jis se Yeshu prem rakhta tha, aur jis ne bhojan
ke samay us ki chhati ki aur jhukkar poochha he Prabhu, tera pakadvane vala kaun hai?

21 Use dekhkar Patras ne Yeshu se kaha, he Prabhu, is ka kya haal hoga?

22 Yeshu ne us se kaha, yadi main chahun ki vah mere aane tak thahra rahe, to tujhe kya? Tu mere
peechhe ho le.

23 Isliye bhaiyon mein yah baat phail gai, ki vah chela na marega; taubhi Yeshu ne us se yah nahi
kaha, ki yah na marega, parantu yah ki yadi main chahun ki yah mere aane tak thahra rahe, to
tujhe is se kya?

24 Yah vahi chela hai, jo in baton ki gavahi deta hai aur jis ne in baton ko likha hai aur ham jante
hain, ki us ki gavahi sachchi hai.

25 Aur bhi bahut se kaam hain, jo Yeshu ne kiye; yadi ve ek ek karke likhe jate, to main samajhta
hoon, ki pustakein jo likhi jati ve jagat mein bhi na samati.

